
 Introdución

Nos últimos anos, o movemento LGBT+ galego foi quen de recuperar figuras que 
formaron parte da historia do colectivo, persoas como Marcela e Elisa que nos en-
sinaron que xa existían persoas que compartían os nosos desexos non normativos 
hai máis de cen anos, e que non só se limitaron a existir con pasividade, senón que 
empregaron as ferramentas que tiñan para tentaren burlar o sistema, cuestionar as 
normas de xénero e vivir a vida que desexaban. Figuras como Eduardo Blanco Amor, 
un dos maiores xenios literarios do noso país cuxas obras máis senlleiras como A Es-
morga ou Xente ao lonxe puxeron no centro as vivencias de persoas con sexualidades 
disidentes nun contexto histórico en que era un absoluto tabú. Figuras como María 
Leve e Sancha Pérez que, no século XIII, construíron o seu fogar na rúa da Moeda 
Vella de Compostela, ou Pedro Díaz e Muño Vandilaz que, case un milenio antes 
que Marcela e Elisa, casaran no concello ourensán de Rairiz de Veiga. Referentes. 
Historias que os traballos de autoras como Narciso de Gabriel, Daniela Ferrández ou 
Carlos Callón puideron sacar á luz. 

Saber que temos pasado, que as nosas vidas reverberan ao longo da historia, que 
existimos e existiremos e que seremos recordadas polas que veñan detrás é un fun-
damento indispensábel para construírmos unha identidade política colectiva, para 
combatermos con orgullo o desprezo e a indiferenza dunha sociedade que nos ex-
clúe, invisibiliza e humilla por sermos quen somos. É algo moi empoderante, algo 
indispensábel, mais non é suficiente. Todo movemento político debe coñecer non só 
casos illados de figuras con que comparten feridas, senón o devir histórico e material 
que xerou o contexto de opresión que o marca. Debe estudar os pasos dados polas 
activistas e militantes que, ao longo de anos, décadas ou séculos, traballaron para 
combater este sistema, para organizarse e resistir, tecendo alianzas e conquistando 
vitorias. Por iso escribimos este caderno.



Fundación Galiza Sempre / Ideas Impresas

· 6 ·

A día de hoxe, falar dos inicios do movemento LGBT+ en calquera recuncho do 
mundo evoca unha mesma imaxe, a dun grupo de drag queens guindando tixolos 
contra a policía nunha noite de verán no barrio neoiorquino de Greenwich Village. 
Uns disturbios cuxos ecos tomarían a forma de manifestacións en grandes cida-
des a nivel internacional, como a Barcelona do 77, para logo reverberar en vilas e 
cidades da periferia, como foi o Vigo do 81. Esta imaxe, sen ser tampouco errada, 
arrinca certos feitos da nosa historia do seu contexto político e social, borra a 
influencia que a ideoloxía e cultura militante das predecesoras do movemento (e 
das propias drag queens) tivo sobre a revolta e traballo posterior e homoxeneiza 
a historia do movemento pola liberación LGBT+, nun relato marcado pola hexe-
monía cultural estadounidense.

Porén, a historia do movemento é máis complexa, polifacética, e non avanza en liña 
recta dun pasado escuro cara a un futuro brillante. Neste caderno, exploraremos 
cales foron os precedentes históricos sobre os que prenderon os lumes de Stonewall, 
as formas en que as disidentes sexuais se organizaron e loitaron por vivir vidas máis 
dignas, quen as apoiou e quen se opuxo aos seus avances.

Exploraremos o mito fundacional do movemento, dando unha lectura crítica e des-
mitificada das revoltas que aconteceron aquel xuño do 69 en Nova York, así como a 
relación entre estes e a organización de movementos de liberación LGBT+ ao redor 
do planeta. 

Analizaremos o contexto histórico, político e social en que a Galiza dos anos 70 re-
cibiu estes ecos e como as activistas beberon de múltiples fontes e teceron alianzas 
para sacar adiante as primeiras mobilizacións. Ollaremos como unha serie de orga-
nizacións naceron, forxaron lazos, racharon, desapareceron e deron paso a novos 
grupos que continuaron a loita ao longo das décadas seguintes.

Recordaremos o impacto que a pandemia da SIDA tivo sobre o colectivo, a capacida-
de para organizarse e a necesidade de repensar estratexias e prioridades naqueles 
anos de ‘transición’, de saída da clandestinidade do nacionalismo galego e de emer-
xencia dos movementos feminista, ecoloxista e estudantil. 

Nas últimas seccións, reflexionaremos sobre a viraxe política que supuxeron as loitas 
pola Lei de Matrimonio Igualitario e a Lei de Cambio de Nome e Sexo xa no novo 
milenio, do papel que desempeñaron as institucións na construción dun novo marco 
legal e social e sobre que podemos aprender destas transformacións en retrospecti-

va. Estudaremos tamén como tivo lugar o rexurdimento do movemento de liberación 
LGBT+ na Galiza nos últimos anos, nun marco global de ascenso de posicións reac-
cionarias e fascistas.

 A orixe da LGBTfobia

A LGBTfobia non é un estado natural orixinario para a humanidade que tivésemos 
que combater mediante o desenvolvemento civilizatorio. A LGBTfobia, como sistema 
social, cultural, político e económico que separa a humanidade en dúas categorías 
de sexo estancas e que regula as formas aceptábeis de relacionarse con individuos 
da categoría propia e da allea impúxose mediante a forza ao longo de séculos de 
conquista e hexemonía cultural cristiá.

No seu libro A orixe da familia, a propiedade privada e o estado, Friedrich Engels 
presenta a idea de que, no paso de sociedades cazadoras-recolectoras nómades a so-
ciedades agrícolas sedentarias, tivo lugar un cambio radical nas condicións materiais 
de existencia da nosa especie que segue a influenciar as relacións sociais na actuali-
dade. A capacidade de producir excedentes, acumular poder e declarar a propiedade 
sobre a terra foi, segundo Engels, catalizadora de certos cambios na organización da 
sociedade para garantir a liña de herdanza. Esta sería a orixe da familia tradicional pa-
triarcal que mantén a hexemonía na Galiza de hoxe, caracterizada pola cisheterose-
xualidade que presupón un potencial reprodutivo e a monogamia feminina que pre-
supón a garantía de coñecer con certeza a paternidade biolóxica da descendencia.

Se ben Engels apunta correctamente uns condicionantes que favorecen a emerxen-
cia dun modelo de familia e desincentivan as relacións que non producen descen-
dencia, non debemos caer en visións mecanicistas da historia. O certo é que moitas 
culturas do mundo –e incluso a nosa mesma cultura durante séculos– deron cabida 
a unha grande diversidade de manifestacións culturais na forma de modelos familia-
res, sexuais e roles de xénero diferentes.

As dúas forzas que acabarían por estabelecer e perpetuar a violencia estrutural con-
tra as persoas LGBT+ foron a relixión cristiá e o modelo económico capitalista.

Até a Idade Media –e durante boa parte da mesma– as clases populares europeas 
caracterizábanse por unha alta heteroxeneidade no relativo a manifestacións cul-
turais, lingüísticas e relixiosas. Isto debíase, en certa medida, á dispersión terri-
torial e á capacidade limitada dos poderes políticos para controlaren de maneira 
estreita as vidas das súas súbditas. Fronte ao nesgo presentista que nos inducen 
as representacións do pasado en filmes e libros, debemos pensar en sociedades 
nas cales as ideas que temos sobre o xénero non se poden aplicar. Sociedades nas 
cales ser home ou muller tiña máis impacto sobre o rol que ocupabas na túa comu-
nidade que sobre a túa forma de ser, gustos ou expresión de xénero. Sociedades 
nas cales o modelo médico dominante era o modelo unisexual de Galeno, que 
non sería substituído polo modelo de dous sexos até ben entrado o século XVIII, e 
nas cales as crianzas case non eran pensadas como seres sexuados até despois da 
pubertade. Sociedades nas cales a intersexualidade, por ser coherente co modelo 
médico dominante, era recoñecida como unha posibilidade máis no desenvolve-
mento sexual humano. Sociedades nas cales tiñan unha presenza manifesta a cren-
zas pagás e nas cales sobrevivían ritos en que a homosexualidade era festexada e 
o travestismo algo agardado. Sociedades nas cales unha persoa declarada muller 
ao nacer podía renunciar ao seu sexo, tomar un nome e vestimenta masculina e 
facerse monxe, co coñecemento e aprobación da igrexa.

Os procesos de hexemonización culturais que atravesamos, como a romanización e 
a cristianización, decorreron de maneira progresiva, desde os centros imperiais cara 
á periferia, e desde a nobreza e estratos superiores do clero cara ás masas sociais. A 
LGBTfobia non foi unha excepción.

A modo de exemplo desta viraxe histórica, podemos poñer o foco nunha forma 
concreta de disidencia sexual que acabamos de mencionar e que conta cun amplo 
rexistro histórico. Nos primeiros séculos da Idade Media, en especial entre o V e 
o VIII, contamos con rexistros numerosos de monxes cristiáns que foran criados 
como mulleres e cuxo cambio de sexo social era considerado unha manifestación 
relixiosa de tal nivel que levou a varios deles, como Santo Marino e Santo Anastasio 
(bautizados Marina e Anastasia) a ser canonizados. No noso país, o investigador 
Carlos Callón recolle o caso dun santo que non só entrou nun convento masculino 
sendo unha persoa con vulva, senón que chegou a ser abade, quedando inmorta-
lizado na historia ao atribuírselle os milagres polos que lle outorgaron o status de 

santo baixo o nome de Uxío. Porén, hoxe recordámolo en vilas como Ribeira baixo 
o nome de Santa Uxía.

Esta práctica, celebrada na alta Idade Media, sería en séculos posteriores persegui-
da até os niveis máis extremos de violencia. O caso máis emblemático é o de Xoana 
de Arco que, no século XV despois dun proceso xudicial de marcado carácter polí-
tico, foi condenada a arder na fogueira por un delito de ‘travestismo reincidente’.

Nestes anos, a persecución legal e relixiosa da homosexualidade tivo unha grande 
motivación económica. O feito de acusar un nobre de conductas homosexuais podía 
supoñer, en caso de condena, que as súas terras e posesións fosen transferidas a 
quen o sinalou, fose este un nobre rival ou unha institución eclesiástica. Deste xeito, 
prolifera entre nobres e clero unha práctica que segue presente na actualidade; a 
acusación de homosexualidade (real ou ficticia) como ferramenta política.

Coa fin da Idade Media e o estabelecemento dos estados nación modernos, desa-
parece o incentivo económico e con el a persecución da homosexualidade reláxase 
na maioría de países occidentais, salvo notábeis excepcións como o das colonias bri-
tánicas que darían lugar aos Estados Unidos, para as cales o extremismo relixioso, 
os estritos roles de xénero e a persecución da disidencia sexual supoñían feitos dife-
renciais sobre os que construíron unha identidade en oposición ao Reino Unido e ás 
nacións orixinarias de América do Norte.

Será precisamente este contacto colonial un dos factores que guíen a forte recru-
descencia dos roles de xénero nas sociedades occidentais durante a Idade Moder-
na. O colonialismo ten unha motivación económica, nomeadamente a extracción de 
recursos e man de obra dos países colonizados para enriquecemento da potencia 
colonial, mais precisa dun marco discursivo que lexitime a dominación duns pobos 
sobre outros. Foi necesario retratar os pobos colonizados como ‘salvaxes’, ‘incultos’, 
‘primitivos’, que era necesario salvar e educar para que puideran vivir da maneira 
correcta, disfrazando así os afáns imperialistas occidentais de proceso civilizatorio.

Entre os trazos que diferenciaban estas culturas da europea destacaba a diversidade 
sexo-xenérica. Centos de pobos ao redor do mundo contaban con sistemas de xénero 
distintos, algúns nos cales existían máis de dous xéneros, ou en que a adscrición a 
un xénero non estaba vencellada á xenitalidade senón a outros factores, pobos nos 
que as prácticas homosexuais estaban normalizadas ou nos cales un individuo podía 
pertencer a un xénero ou outro en distintos puntos da súa vida.

Así, desenvólvese un proceso de denuncia e persecución da disidencia sexual nos 
países colonizados e un reforzo destas normas de xénero e sexualidade nos centros 
do poder colonial que precisan de lexitimar a súa posición. Proceso que se dá en 
paralelo ao desenvolvemento da sociedade capitalista, último cravo no cadaleito da 
diversidade sexual.

Tras a revolución industrial encabezada polo Reino Unido, os estados terán como 
función asegurar que as recentemente nacidas fábricas conten con man de obra su-
ficiente para alimentar o seu expansionismo capitalista. Con este fin, ten lugar un 
proceso de desposuimento que, mediante distintas ferramentas legais como as cha-
madas leis de pobres, aseguran que a meirande parte da poboación non ten acceso 
aos medios de produción que precisa para asegurar o seu sustento, véndose así obri-
gada a vender a súa forza de traballo a cambio dun salario con que poder pagar por 
pan e teito. Nace así a clase obreira.

É neste proceso de transformación social dirixido polos intereses da burguesía en 
que se produce o maior reforzo da división sexual da sociedade, promocionando 
que sexan os homes os que exerzan un rol produtor e as mulleres un rol reprodutor. 
As condicións de traballo son tan miserentas que, para que os empresarios poidan 
extraer o maior nivel de beneficios dos seus traballadores sen que isto implique a 
súa morte, enfermidade ou incapacidade de reproducirse, se fomentará unha es-
trutura social que hoxe coñecemos como ‘familia nuclear’. Esta estrutura, que con-
siste nunha parella de home e muller coas súas crianzas, garante a ollos do capital 
a posibilidade de obter as maiores taxas de plusvalía sen comprometer a reposición 
futura de man de obra, co beneficio engadido de romper as redes de interdepen-
dencia e solidariedade horizontais existentes previamente ao promover unha cultura 
individualista na cal prover para a familia propia sempre vai ser a prioridade sobre 
calquera axuda a terceiros.

As formas de sexualidade que non teñen como finalidade a reprodución da forza de 
traballo serán, por tanto, un elemento discordante no modelo social capitalista e 
deberán ser perseguidas e castigadas.

Ao imaxinar como tivo lugar esta represión é importante, de novo, non caer en nes-
gos presentistas e aplicar estruturas sociais presentes na actualidade a sociedades 
que, pola distancia temporal, nos son totalmente alleas. En especial, debemos ter 
presente que a idea de que existen persoas homosexuais é, canto menos en Europa, 
un invento moi recente.

Ate finais do século XIX e principios do XX, a forma de pensar a disidencia sexual 
era, en termos de prácticas, non de identidade: unha persoa cometía ‘actos homose-
xuais’, non era homosexual; unha persoa cometía travestismo’, non era trans.

A transición desta conceptualización en materia de prácticas a unha baseada en 
esencias deuse nun marco de emerxencia da ciencia médica e dos círculos acadé-
micos como centros de produción de verdade, como os describiu o filósofo Michel 
Foucault. A psiquiatría temperá ocupou un papel fundamental na construción da 
epistemoloxía burguesa, ao converter en diagnósticos psiquiátricos realidades que 
non encaixaban co agardado funcionamento da sociedade.

Deste xeito, a infelicidade das mulleres no seo da familia patriarcal foi explicada 
mediante a etiqueta de ‘histeria’, mentres que as prácticas homosexuais e trans fo-
ron catalogadas como o resultado de ‘inversións’ psíquicas. Facendo novamente un 
exercicio de estrañamento antropolóxico, cabe lembrar que aínda que, na actua-
lidade, pensamos nas persoas homo/bisexuais e trans como realidades indepen-
dentes, até non hai moito as dúas eran consideradas manifestacións dun mesmo 
fenómeno. A propia bisexualidade foi considerada un subtipo de homosexualidade 
até hai escasas décadas.

Lonxe de corrixir este camiño, os avances en biomedicina que trouxo consigo o sécu-
lo XX só serviron para dotar de máis ferramentas aos pensadores da época para pato-
loxizar realidades, chegando a buscar o ‘xene gai’, o ‘xene vermello’ das comunistas, 
ou o ‘xene pobre”: ideas que lexitimaron a implantación de políticas euxenésicas 
mediante as cales os gobernos pretenderon corrixir os elementos sociais discordan-
tes mediante a erradicación biolóxica.

Como contrapunto, tamén debemos recoñecer que o feito de pensar na disidencia 
sexual como algo innato, que non depende da vontade das persoas e que non se 
pode corrixir mediante o castigo, sentou as bases para comezar a construír un move-
mento que loitara contra a violencia LGBTfóbica.

 





Aturuxos de liberdade: historia do movemento LGBT+ organizado na Galiza

· 15 ·

 Precedentes

Existe un rexistro escaso dos primeiros movementos de liberación do colectivo, en 
gran medida porque existía un forte estigma asociado á defensa de conductas que 
as sociedades dos nacentes estados modernos consideraban indecentes. Incluso na 
actualidade, resulta moi difícil poñer en valor a figura das activistas queer que mor-
reron recentemente. En moitos casos, as súas familias, amizades e compañeiras de 
militancia noutros eixos de loita tenden a ocultar este traballo activista para defen-
deren, desde a súa perspectiva, a honra da persoa, que considerarían que sería man-
chada se se der a coñecer esta información.

O movemento político de loita contra a discriminación sexual mellor documentado 
en Europa foi o alemán grazas ao traballo do historiador e activista gai canadiano 
James Steakley. No seu libro The homosexual emancipation movement in Germany, 
coloca nos anos 60 do século XIX os primeiros gromos dunha resposta social contra 
a prevalente LGBTfobia.

No ano 1862, Johann Baptist von Schweitzer, un avogado que militaba no movemen-
to obreiro alemán baixo a dirección de Ferdinand Lassalle, foi detido, xulgado e con-
denado por cometer “actos homosexuais” nun parque da cidade de Frankfurt. Fronte 
ao escarnio social sufrido por Schweitzer, incluso promovido por algúns dos seus 
camaradas, Ferdinand Lassalle manifestouse publicamente na súa defensa, dicindo 
que: “a fin de contas, a actividade sexual é algo que unicamente depende dos gustos 
de cada persoa. Mentres non afecte aos demais, non é da súa incumbencia.”

No ano 1867, tras a morte de Ferdinand Lassalle, Johann Baptist von Schweitzer con-
verteríase no presidente da Asociación Universal dos Traballadores Alemáns, a orga-
nización fundada por Lassalle.

Nestas últimas décadas do século XIX, escoitáronse as voces de individuos como 
o escritor Karl-Heinrich Ulrichs que protestaron contra a lexislación que perse-
guía a homosexualidade, mais non conseguir evitar que no 1871 a normativa que 
daquela estaba vixente en Prusia se estendese ao conxunto de Alemaña. Esta 
nova lei foi coñecida na época como Parágrafo 175, e foi a loita na súa contra o 
eixo articulador do primeiro movemento LGBT+ organizado naquel país.

Non será até o ano 1897 que veremos o nacemento dunha organización consti-
tuída especificamente co fin de loitar polos dereitos do colectivo. Baixo o nome 
de Comité Humanitario Científico, foi fundada en Berlín por un grupo de activis-
tas e pensadores, entre os cales se contaba o sexólogo Magnus Hirschfeld, quen, 
anos despois, fundaría o Instituto para o Estudo da Sexualidade. O obxectivo do 
Comité foi loitar pola abolición do parágrafo 175, recibindo o apoio de grupos 
socialistas e contando co movemento feminista como o seu máis forte aliado.

Nas décadas que seguiron a fundación do Comité, foi trasladada en varias oca-
sións a cuestión para o seu debate no Reichstag. En todos os casos, foi o partido 
Socialista Demócrata Alemán, no cal militaban o propio Hirschfeld e futuras di-
rixentes comunistas como Rosa Luxemburgo, o único que loitou pola reforma da 
lexislación en materia sexual até a fundación do Partido Comunista da Alemaña 
no 1918.

No ano 1909, despois de varios escándalos mediáticos pola exposición como po-
síbeis homosexuais a figuras públicas relevantes de distintas cores políticas, tivo 
lugar unha repunta na represión que levou o goberno a tentar emendar o Pará-
grafo 175 co fin de incluír tamén as condutas homosexuais entre mulleres. Así, 
aínda que xa había máis dunha década que había mulleres militando en espazos 
como o Comité Científico Humanitario e exercendo un papel activo na loita con-
tra a represión da homosexualidade, esta data tivo un efecto incendiario que 
multiplicou a súa presenza, así como os lazos co movemento feminista.

Tras a súa derrota na Primeira Guerra Mundial, estabelecese na Alemaña un 
réxime político que foi coñecido como a República de Weimar, no cal a perse-
cución contra as persoas LGBT+ se viu moi reducida. Estra transformación supu-
xo que, até o ascenso ao poder do partido nazi, Alemaña atravesase unha curta 
era dourada queer, durante a cal proliferaron as asociacións, manifestacións 
culturais e as investigacións académicas en materia de sexualidade e identidade 
de xénero.

Mentres tanto, a máis de mil quilómetros de distancia, estaba a desenvolverse un 
proceso revolucionario que marcaría a historia da humanidade ao longo do século 
XX. Despois de meses de revoltas populares, o 7 de novembro de 1917, a clase tra-
balladora rusa tomou definitivamente o goberno do estado, co partido dos bolxevi-
ques á cabeza.

Desde a toma do poder, o goberno revolucionario ruso tardou menos de dous 
meses en tomar medidas contra a represión do colectivo LGBT+. En decembro 
dese mesmo ano foron derrogadas as leis tsaristas que castigaban os actos ho-
mosexuais. Como recolle Wilhelm Reich no seu libro The Sexual Revolution, a 
posición bolxevique ao respecto da homosexualidade era, coincidindo coa defen-
dida por Lassalle 55 anos antes, a seguinte: as prácticas homosexuais non danan 
ninguén e, polo tanto, castigar quen as realiza é un erro. O camiño non debe ser o 
castigo, senón derrubar os valados que separan as persoas homosexuais do resto 
da sociedade. 

Nunha visita oficial ao Instituto para o Estudo da Sexualidade en Alemaña, o ministro 
de saúde soviético trasladou a Magnus Hirschfeld as seguintes palabras: “A elimina-
ción do parágrafo referente á persecución da homosexualidade no código penal ruso 
non produciu ningunha consecuencia negativa e non atopou oposición en ningún 
dos cuarteis.”

Nese mesmo ano, o director do Instituto de Hixiene Social en Moscova publica un 
panfleto titulado A revolución sexual en Rusia. No mesmo, recolle o seguinte texto:

Ao respecto da homosexualidade, sodomía, e outras varias formas de gra-
tificación sexual recollidas nas lexislacións europeas como ofensas contra a 
moralidade pública, a lexislación soviética trátaas do mesmo xeito exacto que 
aquelas outras mal chamadas formas ‘naturais’ de sexualidade. Todas as for-
mas de relacións sexuais son asuntos privados. Só cando media o uso de forza 
ou intimidación, así como cando se vulneran os dereitos doutra persoa, esta-
ría xustificada a persecución penal.

Porén, a Unión de Repúblicas Socialistas Soviéticas atravesará fondas mudanzas po-
líticas ao longo da súa historia que a levará a abandonar posturas iniciais revolu-
cionarias, como a relativa á liberdade sexual. Así, no ano 1934, será reinstaurada 
a criminalización da homosexualidade no estado soviético, achegándose de novo á 
lexislación aínda vixente no bloque capitalista.

A URSS actuou no marco global como punta de lanza na defensa dos dereitos LGBT+ 
mediante esta idea de ‘revolución sexual’ na cal se combinaban a liberación das 
mulleres e das sexualidades e identidades de xénero disidentes. E, se ben dúas dé-
cadas máis tarde volveu repregarse en posturas reaccionarias en materia de sexuali-
dade, os partidos comunistas que foron inspirados por ela no resto do mundo e que 
conformaron a III Internacional baixo o liderado de Vladimir Lenin continuarán a ser 
os principais defensores das liberdades sexuais ao longo do século XX. 

O avogado de familia xudía Kurt Hiller, que liderou o Comité Científico Humanitario 
nos seus últimos anos antes da toma de poder do partido nazi, define así a postura 
do Partido Comunista da Alemaña sobre a homosexualidade nos anos 1920s:

O proletariado con consciencia de clase, desligado da influencia da ideoloxía 
da propiedade e liberado da ideoloxía das igrexas, analiza a cuestión da vida 
sexual e da homosexualidade sen prexuízos, apoiado na comprensión da es-
trutura social no seu conxunto. En concordancia coas posturas científicas dos 
tempos modernos, o proletariado ve estas relacións como unha forma espe-
cial de gratificación sexual e demanda a mesma liberdade e restricións para 
estas formas de sexualidade que para aquelas que se dan entre persoas de 
distinto sexo, como pode ser a protección da infancia, o poder de decisión so-
bre o propio corpo ou o respecto polos dereitos das partes non involucradas.

En marzo do ano 1933, Hiller foi detido no seu apartamento por un comando das SS e 
despois trasladado ao campo de concentración de Oranienburg. En maio, o goberno 
nazi anuncia a súa intención de purgar de libros ‘antialemáns’ na cidade de Berlín. O 
primeiro obxectivo desta queima de libros foi a biblioteca do Instituto para o Estudo 
da Sexualidade, descrito polos nazis como o “centro internacional de promoción da 
escravitude branca”. Arderon así máis de 12.000 libros, así como un arquivo irrecupe-
rábel de materiais gráficos, rexistros e manuscritos académicos sen publicar.

Unha vez máis, como ocorrera durante o proceso de expansión colonial, a ideoloxía 
supremacista branca e a represión da disidencia sexual forman un todo indisolúbel, 
sendo imposíbel entender unha sen a outra. O director legal do Reich, Hans Frank, 
expresaba: 

A actividade homosexual significa a negación da comunidade como debe ser 
constituída se a Raza non quere perecer. É por isto que o comportamento 
homosexual non merece misericordia. 

O líder da Gestapo, Heinrich Himmler, engadiría: “Non podemos permitir tal perigo 
para o país, os homosexuais deben ser completamente erradicados.” 

No 1934, o Parágrafo 175 foi ampliado de novo para incluír como actividade puníbel 
os bicos entre homes, as apertas e incluso as fantasías homosexuais. A persecución 
ás persoas LGBT+ irá en escalada ao longo dos anos, chegando a niveis de fanatismo 
no 1939. É estimado que máis de 220.000 persoas queer foron asasinadas nos cam-
pos de concentración, onde as persoas marcadas co triángulo rosa ocupaban a casta 
máis baixa entre todas as presas.

Os fascistas alemáns empregaron a LGBTfobia xunto co racismo, o sexismo e o chau-
vinismo como ferramentas políticas para destruír toda oposición ao goberno do 
capital e a súa iniciativa imperialista e se ben foron finalmente derrotados, estas 
ferramentas non serán completamente erradicadas mentres o sistema capitalista se 
mantiver en pé. 

Durante as décadas seguintes á segunda guerra mundial, a expansión do bloque so-
viético forzou o bloque occidental a aplicar unha serie de medidas dirixidas a mello-
rar das condicións materiais da clase traballadora: o chamado ‘estado do benestar’. 
Esta liña política tiña o fin de, coa axuda da difusión de propaganda anticomunista e 
a persecución e eliminación de líderes obreiras, desactivar posíbeis procesos revo-
lucionarios.

Tres décadas máis tarde, Chile servirá de laboratorio para experimentar un novo mo-
delo económico: o neoliberalismo. Un golpe de estado contrarrevolucionario orga-
nizado pola CIA colocou a Augusto Pinochet como líder dun novo réxime fascista no 
ano 1973, sendo unha das primeiras políticas desenvolvidas polo mesmo un plan de 
exterminio da poboación homosexual chilena. Tanto o presidente Salvador Allende, 
asasinado durante o golpe de estado, como outros altos cargos do seu goberno, fo-
ran acusados de homosexualidade por parte do réxime militar fascista. Durante os 
primeiros días do réxime, as tropas militares desfilaron pola capital Santiago de Chile 
ao berro de “¡Muerte a los maricones!”. 

A estratexia do gay baiting, acusación de homosexualidade (real ou non) como fer-
ramenta política que, como vemos, ten séculos de historia, proliferou especialmente 
no contexto estadounidense. Tivo un dos seus puntos álxidos na década dos 50, nun 
período político coñecido como ‘macartismo’ polo papel desempeñado no mesmo 
polo senador republicano Joseph McCarthy. Foi o instigador duna vaga conspiracio-

nista que acusou dirixentes políticos, incluído o entón presidente Harry S. Truman, 
de seren infiltrados comunistas. Nestes sinalamentos, a acusación de ‘comunista’ e 
a acusación de ‘homosexual’ chegaron a ser practicamente intercambiábeis entre 
si, xa que unha adoitaba ir sempre ligada á outra. Segundo el, todo homosexual era 
un potencial comunista, posto que a homosexualidade implicaba unha “particular 
mente torcida”.
Estas acusacións non impactaron só a cargos políticos, senón que, ao longo da Guer-
ra Fría, milleiros de persoas LGBT+ foron purgadas dos seus centros de traballo baixo 
o pretexto de que existía o perigo de que fosen colaboracionistas soviéticos.

Un incidente particularmente relevante foi a caza de bruxas de Boise, relatada no 
libro The Boys of Boise de John Gerassi. O caso comeza coa detención de tres ho-
mes na vila de Bois (Idaho) baixo a acusación de teren seducido a dous rapaces 
novos. Máis tarde, sábese que os dous ‘rapaces seducidos’ eran en realidade uns 
traballadores sexuais mozos que levaban tempo recibindo diñeiro de varios homes 
da cidade a cambio de sexo. No momento en que a nova salta á prensa, desátase 
un pánico moral con titulares de xornais, predicando que Boise se sitúa no centro 
dunha rede estatal homosexual que corrompía centos de menores. A tensión foi en 
aumento e os veciños comezaron a acusarse uns a outros de seren membros desta 
rede fantasma homosexual, até o punto de que todos os habitantes da vila tiñan 
que vixiar os seus actos por se podían ser interpretados como proba dunha dobre 
vida. Unha década máis tarde, Gerassi puido desvelar que todo o incidente foi o 
resultado dunha loita política entre os dous partidos enfrontados na cidade, un 
dos cales tiña como candidato un home gai, mais que, polo seu capital e contactos 
na policía, nunca chegou a ser detido como pretenderon os rivais, senón que quen 
sufriu as consecuencias foron os homes de clase traballadora da cidade, gais ou 
sospeitosos de selo.

É común imaxinar o movemento LGBT+ que precede Stonewall como iniciativas to-
talmente desconectadas entre si, con impacto só no propio país no cal se desenvol-
veron, mais isto non podería estar máis lonxe da realidade. Existen fluxos de persoas 
e información que atravesan boa parte do mundo desde a prehistoria. Poucas so-
ciedades se atoparon realmente illadas, e chegado o século XX é imposíbel pensar 
ningún movemento político sen ter isto en conta. Así, xa nos anos 20 se deran inten-
tos infrutuosos de constituír nos Estados Unidos organizacións que seguiran a estela 
do Comité Científico Humanitario e, nas décadas seguintes, comezarán a artellarse 
movementos organizados na contorna alemá, sendo os máis prominentes o suízo, o 
neerlandés e o escandinavo.

A mediados de século, atopamos grupos en boa parte de occidente que confor-
marán o que será coñecido como ‘movemento homófilo’. O morfema de orixe 
grega filo- (φίλος),  traducíbel como ‘afecto ou amar’, substituirá ‘sexual’ no dis-
curso das activistas da época, nun esforzo por se afastaren do estigma da homo-
sexualidade como unha parafilia sexual e do colectivo LGBT+ como depravados e 
hipersexuais, corruptores de menores e vencellados á prostitución e a delincuen-
cia. Tratouse, así, dun temperán intento de asimilacionismo, deixando de lado os 
aspectos das vidas queer que son máis frontalmente rexeitados pola sociedade 
cisheteronormativa.

As ferramentas de incidencia política do movemento eran fundamentalmente dúas. 
A primeira consistiu en continuar a estela do Comité Científico Humanitario alemán 
coa edición de revistas e panfletos de material divulgativo que empregaban a ciencia 
para desmentir loiadas sobre a homosexualidade e demostrar que esta formaba par-
te da natureza humana. A segunda, convencer o conxunto da sociedade de que a ho-
mosexualidade era un asunto privado que só incumbía ás persoas homosexuais, que 
non supoñía ningún tipo de ameaza á orde social estabelecida. O obxectivo era entón 
trasladar ao conxunto da sociedade unha imaxe das persoas homosexuais como dis-
cretas, dignas, virtuosas e respectábeis. É por isto que estas organizacións se mani-
festaron abertamente belixerantes contra a subcultura underground das saunas, ba-
res de sexo e pornografía que funcionaran até entón como os eixos que articulaban 
a comunidade LGBT+ non organizada politicamente e sen os cales o artellamento 
político tampouco sería posíbel.

É precisamente durante o punto álxido do mencionado macartismo que aparece nos 
Estados Unidos a primeira organizacións LGBT+ de seu, a Mattachine Society. Funda-
da en 1950, irá co tempo estabelecendo células ao longo da xeografía do país.

	 Aínda que pola franxa temporal, e incluso pola terminoloxía usada a miúdo 
por integrantes da mesma, puidésemos pensar esta organización como parte do mo-
vemento homófilo, a realidade é, de novo, máis complexa.

O fundador da Mattachine Society foi Harry Hay e, segundo el mesmo, contou, 
naquel entón nunca escoitara falar do Comité Científico Humanitario, nin doutros 
grupos activistas europeos. Hay era un militante do Partido Comunista dos Estados 
Unidos de América (CPUSA) e, xunto cun grupo de camaradas, artellou unha organi-
zación que seguía a mesma estrutura e funcionamento do Partido ao redor do cen-
tralismo democrático.

Co decorrer da década dos 50, a persecución de militantes comunistas polo macar-
tismo e o clima de ‘terror vermello’ na sociedade supuxo unha presión en aumento 
contra a organización. Isto levou Hay e outras cabezas visíbeis da mesma a daren un 
paso atrás, non querendo que a súa vinculación co movemento comunista supuxese 
un freo aos avances do movemento LGBT+. Porén, que estas figuras pasasen a un se-
gundo plano deixando o volante da organización a individuos menos conflitivos para 
o estado traduciuse nunha forte viraxe ideolóxica e organizativa.

Menos de dez anos despois da súa fundación, a Mattachine Society adoptou un dis-
curso asimilacionista xa plenamente integrado na corrente ‘homófila’ dominante na 
época, da que outro dos maiores expoñentes será a organización lésbica Daughters 
of Bilitis fundada en 1955. Desde entón, o movemento deu as costas a todas as per-
soas queer que se situaban nas marxes do colectivo: travestís, chaperos, prostitutas, 
consumidores de drogas, persoas sen fogar e todo grupo que dese unha ‘mala imaxe’ 
da homosexualidade.

Harry Hay deixou entón a organización que el mesmo fundara, alegando que esta 
xa non representaba os seus ideais revolucionarios. Anos máis tarde, xuntarase cun 
novo grupo de activistas contraculturais para formar Radical Faeris, un colectivo que 
rexeitaba toda forma de asimilación no sistema.

Nos anos 60, moitas activistas desilusionadas coa viraxe do movemento LGBT+ cara 
á despolitización centraron os seus esforzos militantes nun novo movemento social 
que está en auxe nesta década: o Movemento polos Dereitos Civís. É nesta trincheira 
da loita pola igualdade de dereitos para as persoas racializadas en que se consolidará 
o terreo fértil no cal, en 1969, florecerá Stonewall.

 Stonewall

Como se expuxo na introdución a este caderno, falar das orixes do movemento de 
liberación LGBT+ implica unha visita obrigada ao pub Stonewall e as revoltas que 
tiveron lugar despois dunha redada policial na madrugada do 28 de xuño de 1969. 
Porén, a nosa visita irá máis alá da fábula que conta o nacemento dun movemento 
social como relato épico con protagonistas semimitolóxicas.

Existen innúmeros relatos en competición para explicar o acontecido naquelas xor-
nadas. Discútese se foi Marsha P. Johnson quen arrebolou o primeiro tixolo contra a 
policía ou se, en realidade, chegou no segundo día de disturbios; se foi pola contra 
Sylvia Rivera a líder e campioa de tiro ao branco; ou se realmente quen instigou os 
altercados foi a lesbiana e drag king Stormé DeLaverie, que cando estaba a ser detida 
mirou á multitude chea de carraxe e berrou “Por que non facedes algo!”, dando, así, 
o empurrón necesario para que as desviadas decidiran colectivamente deixar de re-
cibir violencia de xeito pasivo e saltar á acción. Nomes e accións de activistas que se 
mesturan e confunden, como electróns orbitando un átomo que só ocupan posicións 
concretas ao seren observados, un colapso cuántico do relato que ocorre cada vez 
que o contamos.

Este aparente caos historiográfico atopa sentido se nos decatamos de que se trata 
de feitos acontecidos de madrugada nunha discoteca hai 54 anos, feitos que, no seu 
momento, eran constitutivos de delito e, polo tanto, ía no interese das propias rebel-
des que a policía non soubese quen fixo que. Como na famosa escena de Espartaco, 
a policía non pode meter no cárcere cinco persoas por tiraren un único tixolo, así que 
todas o tiraron. Co paso do tempo, as activistas queer atoparon no evento un poten-

cial insospeitado como ferramenta de propaganda e expansión, nacendo así unha 
serie de relatos romantizados que se subsumiron no que será o mito fundacional do 
movemento LGBT+ moderno.

Non se pode negar o efectiva que foi esta estratexia. Numerosos xornais internacio-
nais chegaron a facerse eco das revoltas, e isto non foi desaproveitado polas acti-
vistas LGBT+ que estaban ben atentas aos dous lados do atlántico. O 28 de xuño de 
1970, conmemorouse o aniversario dos disturbios con marchas pola ‘liberación gai’ 
nas cidades de Nova York, Chicago e Os Ánxeles. Nace así a cita anual que na actuali-
dade se celebra en todo o mundo baixo o nome de Día do Orgullo.

Así, esta simplificación histórica tivo unha grande utilidade, e segue a servir como 
ferramenta pedagóxica para dar a coñecer a loita do colectivo entre as novas xe-
racións. Ademais, o feito de colocar no centro mulleres e persoas non binarias, ra-
cializadas e traballadoras sexuais e enfrontalas á policía como aparato de represión 
do estado contra toda forma de disidencia fai que sexa un relato moi dificilmente 
asimilábel e dixeríbel polo sistema. Porén, isto non impediu un substancial proce-
so de despolitización da nosa historia, incluso na boca das activistas coa mellor das 
intencións conduce a unha serie de problemas implícitos que debemos ser quen de 
analizar de maneira crítica.

O primeiro que cómpre sinalar é que esta forma de transmitir o acontecido parte 
dunha perspectiva histórica moi presente en todos os relatos que nos chegan desde 
os Estados Unidos, unha forma de entender a historia da humanidade que é denomi-
nada a Teoría do Gran Home ou, neste caso, unha teoría das grandes desviadas. Esta 
cosmovisión tende a menosprezar o papel das condicións materiais que propician 
devires históricos, invisibilizar o traballo colectivo e a importancia de organizarse po-
liticamente e explicar a historia como dirixida polas accións de individuos que, pola 
súa particular excelencia, foron quen de, mediante os seus actos, modificar o curso 
de acontecementos que nos trouxeron a onde estamos.

En realidade, importa pouco se Marsha, Sylvia, Stormé, Zazu, Jackie ou Miss Major 
estaban no pub Stonewall naquel 28 de xuño, ou se o tixolo chegou a existir. No bar 
estaban presentes ducias de persoas que levaban toda a súa vida sufrindo violencia 
por parte da mafia que xestionaba os locais en que se vían obrigadas a reunirse por-
que non se lles permitía ocupar outros espazos; por parte dos corpos policiais que 
facían redadas periódicas, que as humillaban e agredían por seren quen eran; e por 
parte dun estado que mantiña e reforzaba mediante as institucións o sistema social, 

cultural e económico que as condenaba ás marxes. Un bo numero delas estaban xa 
profundamente politizadas como resultado destas vivencias e contaban cun longo 
historial militante e activista ás súas costas. Sen tixolo, a revolta estalaría. Se non 
fose na noite do 28, sería na do 29, na do 30, ou en calquera outra noite en calquera 
outro bar. 

O que supuxo a diferenza foi a capacidade das presentes de se organizaren, de cha-
maren á súa rede de contactos para conseguir que esas ducias de clientes dun pub 
se convertesen en centos de manifestantes na rúa. Conseguir que unha liorta de 
madrugada coa policía se convertese en tres xornadas consecutivas de revolta social, 
en tres manifestacións multitudinarias un ano máis tarde. Para conquistar todos es-
tes fitos, foi necesario contar cunha rede preexistente de activistas e militantes, con 
experiencia, coñecementos e contactos que, en moitos casos, foran adquiridos ao 
longo da última década no marco do movemento polos dereitos civís, pola abolición 
das prisións e da policía.

As propias Marsha e Sylvia, que anos despois serían coñecidas como as ‘nais’ do 
movemento LGBT+, non foron só dúas persoas queer que o destino puxo no lugar 
correcto no momento adecuado para prender o lume do movemento. Foron histori-
camente reducidas á súa identidade como mulleres trans racialiadas e traballadoras 
do sexo, colectivos que non se recoñecen como axentes políticos válidos: colectivos 
sobre os que se fai política, non colectivos que fan política. Porén, en 1969, Sylvia 
Rivera era unha comunista convencida cun longo historial de militancia dentro e 
fóra do Partido. Ao xuntarse con Marsha P. Johnson, que tamén tiña ás súas cos-
tas anos de experiencia como activista a prol dos dereitos das persoas queer, das 
traballadoras sexuais e das persoas racializadas, fundaron STAR (Street Transvestite 
Action Revolutionaries,’Acción travestí revolucionaria nas rúas’), unha organización 
de ideoloxía marxista dirixida a combater a crise de senfogarismo que atravesaban 
as persoas queer no seu contexto. Ademais de conseguiren estabelecer un refuxio 
de acollida para sacar da rúa a persoas LGBT+, que a miúdo financiaban mediante 
o traballo sexual das propias fundadoras, chegaron a funcionar como sindicato de 
inquilinas, combatendo as prácticas abusivas e discriminatorias de arrendadores e 
inmobiliarias.

Outra realidade moitas veces borrada ao falar do nacemento do movemento LGBT+ 
con Stonewall é a do rápido que estes primeiros esforzos de corte revolucionario 
foron cooptados polas correntes asimilacionistas do movemento. As persoas trans, 
drag queens, traballadoras sexuais e persoas queer racializadas foran o núcleo da 

revolta e da posterior resposta organizada, mais foron relegadas a un segundo plano 
nos eventos públicos por medo a que desen unha ‘mala imaxe’ do colectivo. A propia 
Sylvia Rivera foi excluída de falar na marcha da liberación do 1973 por este motivo, 
mais ela negouse a ser silenciada e tomou o micrófono pola forza para dirixirse ao 
público que asistira ao evento. 

https://www.nypl.org/events/exhibitions/galleries/seen-assertion/item/10946

Sylvia berrou desde o palco: “Se non fose polas drags, non existiría o movemento de 
liberación gai, somos a primeira liña de batalla!”. A resposta das presentes foi escol-
tala fóra do acto entre berros de desaprobación. Con todo, nin ela, nin as compañei-
ras coas que compartía a trincheira das marxes deixaron nunca a loita.

O filósofo e activista marica Paco Vidarte comparara unha vez as persoas LGBT+ cos 
cogomelos pola nosa capacidade de emerxermos en calquera contexto e lugar, di-
fíciles de previr e imposíbeis de erradicar. Apropiándome da metáfora micolóxica, 
eu propoño entender a revolta de Stonewall como un cogomelo, un corpo frutífero 
que emerxe dun micelio preexistente cando se dan as condicións ambientais axei-
tadas. Pode que esta non fose a primeira, nin fose a máis bonita e vizosa, mais foi o 

https://www.nypl.org/events/exhibitions/galleries/seen-assertion/item/10946

resultado dun micelio que levaba décadas a medrar baixo a terra, entretecéndose e 
fortalecéndose mediante alianzas simbióticas e esta forza foi a que permitiu ao noso 
cogomelo madurar até o punto de liberar unha nube de esporas que se estendeu 
polo mundo adiante.

 A Galiza dos 70

Deste xeito, tras os acontecementos de Stonewall de 1969, xurdiron grupos organi-
zados para loitar polos dereitos da disidencia sexual en diferentes lugares do mundo. 
No Estado español en xeral e na Galiza en particular, foi un importante catalizador 
desta loita a resistencia, contestación e denuncia da Lei de Perigosidade e Rehabili-
tación Social (LPRS), un dos principais instrumentos do Estado para reprimir a disi-
dencia sexual. Esta lei aprobada en 1970 era herdeira da Lei de Vagos e Maleantes, 
vixente desde a Segunda República e modificada en 1954 para introducir a homose-
xualidade como delito. A aplicación destes textos lexislativos por parte do réxime, á 
vez que doutras ferramentas como o delito de escándalo público do Código Penal, 
serviron para perseguir e meter na cadea a milleiros de disidentes sexuais de todo o 
Estado, moitas delas na Galiza.

Dentro deste panorama de persecución e represión da disidencia sexual, a primeira 
organización xurdida no Estado será a Front d’alliberament gai de Catalunya (1975), 
dirixida pelo histórico dirixente Armand de Fluvià. 

Na Galiza, houbo que agardar un ano mais para que algúns grupos de estudantes e 
militantes da Coruña, Vigo e Compostela comezaran a manter xuntanzas en clandes-
tinidade co gallo de conformaren unha estrutura semellante. Un ano despois, tivo 
lugar a súa primeira aparición en prensa, na revista viguesa El Pope, onde expoñen as 
súas reivindicacións e as sitúan nunha perspectiva nacional galega: 

que se integren o maior número posíbel de homosexuais de Galiza e non só 
defenderse das constantes agresións ás que lles somete coas súas leis a actual 

sociedade machista, senón tamén impoñer a súa presenza como grupo dife-
renciado na sociedade galega  (El Pope, 01-15/08/1977, p.5.)

A Fronte de Liberación Homosexual Galega (FLHG) naceu na clandestinidade, o que 
loxicamente condicionará o seu modo de funcionamento e as súas capacidades de 
acción. Estaba composto por homes gais, mulleres lesbianas, persoas disidentes de 
xénero1, e moitas heterosexuais que se se sumaban a esta loita, comprendéndoa 
como unha cuestión colectiva que atinxía a toda a esquerda nunha altura de mudan-
za política:

A nosa loita só acadará os seus obxectivos estreitamente unida á que desen-
volven os movementos feministas, de xóvenes, presos e marxinados, que con-
xuntamente co movemento obreiro posibiliten a consecución dunha socieda-
de sen clases e as plenas liberdades democráticas e das nacionalidades. (El 
Pueblo Gallego, 20/10/1978). 

A súa operatividade consistía en xuntanzas clandestinas en casas de militantes, onde 
debatían a súa reivindicación, pensaban estratexias de axitación e propaganda e ten-
taban incidir na axenda dos partidos políticos de esquerdas. 

Pretendían a derrogación de todas as leis que criminalizaban a homosexualidade, 
desde as do Código Penal (escándalo público, atentado contra la moral) até a LPRS. 
Esta derrogación teríase de acompañar da necesaria despatoloxización da homo-
sexualidade –que, nesta altura, estaba considerada unha enfermidade mental–, a 
eliminación das terapias de conversión, moi estendidas polo réxime durante o tardo-
franquismo a través de internamentos psiquiátricos e electrochoques (Véxase Mora 
2016).e o seu recoñecemento como unha condición humana igual de lícita que a 
heterosexualidade. Nos seus primeiros comunicados, tamén incluían demandas para 
acadar a liberdade na expresión afectiva e de xénero (o ”dereito a vestirse e ador-
narse como se queira”) e reivindicacións propias das persoas trans(exuais), como o 
“dereito a someterse a operación de cambio de sexo” ou a “non discriminación legal 
e laboral daquelas que se someteran a operacións de cambio de sexo.”.  

Alén do exposto, as súas demandas destacaban cuestións como a necesaria sepa-
ración entre a Igrexa e o Estado, a amnistía das presas políticas ou a supresión do 

1  Un exemplo era ‘A Maruxa’, militante da FLHG de Vigo, como afirmará nunha entrevista á revista Cambio 
16 en 1977 (Cambio 16, 21-7/11/1977, pp. 98-101).	

servizo militar obrigatorio. A procura dunha alianza estábel co movemento feminista 
aparece tamén en todas as súas campañas informativas, documentación e entrevis-
tas. Nese senso, adoitaban expoñer que partillaban loita co feminismo porque “coma 
nós, teñen o horizonte de cuestionar a norma imperante”. Deste xeito, o discurso 
centrábase en sinalar a existencia dunha normatividade construída por institucións 
como a familia, a escola e a igrexa que impuña un marco de heterosexualidade obri-
gatoria. Por iso, desde a primeira altura, incluirán nas súas reivindicacións cuestións 
como o divorcio, o aborto ou os anticonceptivos. 

Durante os seus anos de funcionamento (1977-1979), centraron os esforzos na vi-
sibilidade pública a través de revistas e xornais como A Nosa Terra, onde Margarita 
Ledo asinou a primeira entrevista pública a un dos seus membros (A Nosa Terra, 
16-22 de xuño de 1978, p. 7), dando visibilidade nela a un home gai orgulloso de 
selo. Tamén se esforzaron en tecer redes con outras organizacións do Estado a 
través da Coordinadora de Frentes de Liberación Homosexual del Estado Español 
(COFLHEE), que organizou unha xuntanza en Vigo en 1978. Entre as súas campañas, 
destacaron as que pretendían amosar a súa oposición á aprobación da Constitu-
ción que, segundo pensaban, non incluía os dereitos sexuais que se estaban a de-
mandar. Cómpre salientar, neste punto, que as persoas disidentes sexuais presas 
non entraron dentro da lei de Amnistía de 1977 e que, se ben a Constitución der-
rogou de facto a LPRS coa súa entrada en vigor, non fixo o mesmo con delitos do 
Código Penal como o de escándalo público, que se utilizou para perseguir e deter a 
disidentes sexuais até 1988.
 
A derradeira nova que temos da FLHG son as mobilizacións que convocaron en xuño 
de 1979 co gallo da celebración do Día da Liberación Gai e en protesta polo asasinato 
en Euskadi da travestí Francis a mans dun policía. Nesta protesta, xa contaron co 
apoio de partidos como a Unión do Povo Galego (UPG), a Asemblea Nacional-Popular 
Galega (AN-PG) ou o Movemento Comunista de Galicia (MCG). 

Desde esta altura, a loita pola liberación da disidencia sexual non sería só cousa de 
organizacións específicas, xa que penetrou –de xeito moi sutil– na axenda de moitas 
militantes de esquerdas e, finalmente e non sen esforzos, dos partidos nos cales 
militaban.  

Un exemplo deste proceso é a publicación en 1979, cando se cumprían dez anos da 
revolta de Stonewall, da primeira portada xornalista no país que fixo referencia direc-
ta á homosexualidade, que podemos atopar no número 68 d’A Nosa Terra.

A Nosa Terra, 28/06-05/07/1979, pp. 10-11.

O xornal acolleu no interior das súas páxinas, de novo, unha entrevista realizada 
por Margarita Ledo a diferentes persoas galegas do colectivo. Entre as súas res-
postas é posíbel albiscar un discurso político que analiza a situación da disidencia 
sexual desde unha perspectiva nacional, sinalando a represión do Estado ou o 
sexilio obrigatorio, isto é, migración forzada pola identidade de xénero ou a orien-
tación sexual. Ao igual que o discurso dos movementos organizados, o destino 
da loita pola liberación homosexual presentábase en paralelo á fin da ditadura e 
ao feminismo, se ben nestas páxinas se  incide en maior medida na necesidade 
de enmarcar esta loita na liberación nacional de Galiza: “A sociedade galega só 
pode trocar coa liberación nacional.”. Para isto, chaman á militancia activa das 
disidentes sexuais no nacionalismo para pular por unha mudanza transversal da 
sociedade galega. 

Anos despois (1981), Margarita Ledo incidiría nesta idea nas páxinas da revista 
Aturuxo, editada pola Coordinadora de Colectivos Gais de Galicia (CCGG). Nela 
salientou as resistencias que atopou entre moitos compañeiros de traballo e mi-
litancias para dar voz a esta cuestión, se ben se amosaba moi optimista sobre o 
camiño iniciado: 

Así e todo, o movemento de homes e mulleres que se esforzan por reclamar 
igualdade de dereitos sexuais a par de outros grupos sociais oprimidos e ne-
gados medrou, e ao medrar o movemento aumenta a solidariedade. Medrou 
e sitúase en perspectivas nacionalistas, para min o único vieiro de traer nós 
todos outra sociedade. 

No entanto, as resistencias no seo dos partidos políticos –tamén os nacionalistas– 
son palpábeis en moitas testemuñas da época. Unha delas é a carta que un preso 
político do Exército Guerrilheiro do Povo Galego Ceive (EGPGC) enviou ao Aturuxo 
en 1981, órgano de expresión de CCGG. Nela expuña que moitas organizacións da 
esquerda nacionalista: “non teñen nin tocado de refilón esta problemática”, mentres 
que outras continuaban cheas de moral burguesa. Remataba salientando que: 

Dende a miña órbita ideolóxica no camiño de loita da independencia nacional 
e a revolución social á homosexualidade ten que ser un feito totalmente asu-
mido por todas as persoas revolucionarias o que se impón desde hoxe ante a 
ética dos valores burgueses poñamos a ética revolucionaria. Pola asunción co-
tián da homosexualidade. Pola independencia Nacional e a Revolución Social!

 As primeiras mobilizacións

Xornadas Feministas en Vigo, o 29 de xuño de 1980 

Fonte: O Aturuxo, Nº 0, p.1.

No ano que abre a década dos oitenta, asistimos á articulación na Galiza dun move-
mento gai organizado, con capacidade de acción colectiva e de incidencia política. O 
seu nacemento xéstase en espazos de debate vencellados ao feminismo, concreta-
mente tras unha conferencia de Empar Pineda nunhas xornadas sobre sexualidade 

na facultade de psicoloxía da Universidade se Santiago de Compostela. De feito, a 
súa primeira aparición pública foi nunhas xornadas feministas organizadas en Vigo 
en xuño de 1980. Nomearíanse como Coordinadora de Colectivos Gais de Galicia 
(CCGG) e agruparían células na Coruña, Compostela e Vigo.

Entre as súas primeiras accións estivo a organización de ciclos de conferencias en que 
participaron persoas como Armand de Fluvià ou proxeccións de filmes como Ocaña, 
retrat intermitent (Ventura Pons, 1978). Xunto con isto, empregaron os seus esforzos 
en rescataren as redes de contacto político e activista da FLHG, tamén no relativo a 
outras organizacións do Estado a través da COFLHEE.

Foi nunha destas xuntanzas da COFLHEE na Coruña no ano 80 cando dous activistas 
foron expulsados da cafetería Manhattan desa cidade pola súa vestimenta non nor-
mativa, concretamente por un pano corado. Como resposta, as militantes de CCGG 

recolleron sinaturas2, repartiron información polas contornas da cafetería e convo-
caron unha mesa de centrais sindicais e partidos políticos en que participaron forzas 
nacionalistas como UPG ou AN-PG e que acordou asinar un comunicado conxunto. 
Sen dúbida, a acción máis reivindicativa foi que se considera por moitas como o ‘Sto-
newall Galego’, no cal unhas 300 persoas consumiron no Manhattan para despois, 
sen pagar, armar unha concentración na porta.

Ademais disto, as militantes de CCGG tamén denunciaron á cafetaría en cuestión, 
recibindo como resposta a represión da policía. Deste xeito, dicían nun comunicado 
que a policía detivera un dos asinantes da denuncia por “escándalo público” ao levar 
os ollos pintados. Cómpre ter en conta que o delito de escándalo público estivo vi-
xente no Código Penal até o ano 1988 e que se seguiu utilizando durante estes anos 
para perseguir e censurar a  disidencia sexuais máis visíbel. A modo de exemplo, é 
preciso referirse ao proceso instruído na Audiencia Provincial de Pontevedra e no 
Tribunal Supremo entre os anos 1978 e 1979 ao xornalista de El Pueblo Gallego, 
Federico Puigdevall, que rematou cunha sanción de 20.000 pesetas que abonou con 
días de cadea e unha inhabilitación de seis anos para o seu traballo. 

Este foi o panorama no cal CCGG desenvolveu as súas actividades no país durante os 
anos 1980 e 1981. No seu traballo, aplicarán as anteriores proclamas da FLHG con 
respecto á necesaria unidade coa loita obreira e popular. Como mostra disto, no pri-
meiro de maio de 1981, emitiron un comunicado para se sumaren ás mobilizacións 
obreiras e sindicais en Vigo, unha cidade que mantiña a conflitividade obreira desde 
o tardofranquismo e que, de facto, medraría coa progresión da década dos oitenta 
e a aplicación da chamada reconversión industrial. Do mesmo xeito, tamén partici-
paron xunto con outros colectivos nas mobilizacións convocadas contra a nucleariza-
ción do país nese mesmo ano. 

Todas estas alianzas cristalizaron na primeira manifestación pola liberación homosexual 
na Galiza que tivo lugar o 28 de xuño de 1981 polo centro de Vigo. Así, enviaron a súa 
adhesión asociacións de veciñas, organizacións feministas e partidos políticos da esquer-
da e do nacionalismo, como a UPG, AN-PG ou a UMG. As fotografías conservadas dan 
conta do éxito de xente e do profundo impacto que debeu ter a marcha en termos de visi-
bilidade. Obsérvase así como as beirarrúas estaban cheas de xente vendo pasar o cortexo. 

2 Adoitaban facer campañas de recollida de sinaturas como protesta. As sinaturas chegaban de toda Gal-
iza. Porén, en ocasións, as campañas se estendían até Catalunya, de onde tamén chegaban sinaturas.

Fonte: O Aturuxo, Nº 3, 06/1981, p. 14.

Nas fotos, obsérvase tamén como de todas as organizacións aliadas que secundaron 
esta manifestación, só algunhas levaron faixa propia. Se nos fixamos, poderemos ver 
faixas de asociacións de veciñas, do Movemento Comunista de Galicia, do movemen-
to anti OTAN e da Asemblea Nacional-Popular Galega. 

A derradeira información que temos de CCGG ten lugar durante o verán de 1981, 
e non é outra que a planificación dun cámping gai en Cangas do Morrazo dunha 
semana de duración. Nas convocatorias que se enviaron a militantes e afíns, convi-
dábaselles tamén a asistir ao Día Nacional de Galicia en Compostela, para o que se 
trataría de procurar casa.

 Crise da SIDA e desarticulación 
do movemento

Naquel verán de 1981, do outro lado do atlántico, o Centro de Control e Prevención 
de Enfermidades dos Estados Unidos convocou unha rolda de prensa que cambiaría 
a historia do movemento LGBT+ para sempre. Distintos grupos de investigación des-
cubriran que dúas enfermidades sen aparente relación, a pneumonía causada polo 
fungo Pneumocystis carinii e un tipo de cancro de pel chamado sarcoma de Kaposi, 
estaban a presentarse con cada vez maior frecuencia a nivel global e o máis sorpren-
dente era que, en moitos casos, as dúas eran detectadas nun mesmo paciente, que 
a miúdo morría aos poucos meses de seren detectados estes síntomas. Ademais, a 
maioría de pacientes que presentaban este cadro clínico resultaron ser homes que 
mantiñan sexo con homes de maneira regular. 

As probas realizadas a estes pacientes desvelaron baixos niveis en sangue de linfocitos 
T CD4+, células encargadas da defensa do organismo, carencia que os tornaba vulnerá-
beis a todo tipo de infeccións oportunistas. A aparición de manchas rosadas na pel das 
persoas enfermas e o vínculo estabelecido coas persoas queer polas autoridades mé-
dicas levou a prensa estadounidense a bautizar esta enfermidade como a ‘peste rosa’. 
O nome científico inicial, GRID, non será menos estigmatizante, xa que era un acrónimo 
de Gay-Related Immune Deficiency (inmunodeficiencia relacionada cos gais). En 1982, 
adóptase o nome de Síndrome de Inmunodeficiencia adquirida co que seguimos a re-
ferirnos na actualidade ao cadro clínico derivado da infección por VIH.

Agora sabemos que o virus levaba xa un par de décadas a estenderse polo mundo 
sen ser detectado, mais na década dos 80 esta nova pandemia golpeou a comunida-
de LGBT+ como un maremoto de consecuencias devastadoras. Organizacións e espa-

zos queer que foran construídos ao longo da década precedente tiveron que afrontar 
a morte de moitas persoas que foran piares da comunidade sen sequera saber que 
é o que as estaba a matar, sen saber como era que se contraía este mal, nin como 
protexerse del. Nos primeiros anos, a confusión e o medo ao contaxio levou moitas 
persoas a illarse e o tratamento mediático da crise supuxo unha estigmatización das 
vidas e corpos queer nunca antes vista. 

En décadas anteriores, a sociedade cisheterosexual temía as persoas disidentes de 
xénero polo seu potencial como vectores de contaxio moral, como ‘pederastas’ cuxo 
crime non era causar un dano físico ou psicolóxico ás crianzas mediante agresións 
sexuais (se fose esa a preocupación, terían virado a súa mirada cara á igrexa), senón 
a posibilidade de conversión desas crianzas en novas desviadas e pervertidas. O VIH 
supuxo, a ollos desta sociedade, unha transfiguración en materia do mal que corrom-
pía as nosas almas, pasando así de darse un contaxio no plano moral a un contaxio 
no plano fisiolóxico.

Tanto as correntes asimilacionistas como as revolucionarias dentro do movemento 
se viron afectadas por esta combinación de medo, estigma social e a realidade ine-
ludíbel de que cada día que pasaba máis e máis dos seus cadros estaban a enfermar 
e morrer. A resposta do movemento organizado foi moi desigual dependendo das 
circunstancias concretas de cada grupo e se poñemos o foco nos primeiros meses 
ou anos da pandemia ou no devir posterior, polo que resulta difícil presentar unha 
narrativa simplificada sen incorrer nun borrado histórico.

Porén, sendo prudentes co reducionismo e o maniqueísmo no que tantas veces se 
cae ao narrar eventos históricos, quero destacar dous discursos antagónicos que 
emerxeron no marco do movemento LGBT+ estadounidense dos 80 e que tiveron 
impactos diferenciais nos posicionamentos e praxe política de grupos organizados e 
activistas no resto do mundo.

Dunha banda, sobre todo entre grupos asimilacionistas mais tamén presente entre 
comunistas e anarquistas, colle forza un discurso moi crítico coa construción das 
vidas, comunidades, espazos e mesmo o movemento político LGBT+ ao redor da 
sexualidade e a liberación sexual. Asúmese o discurso mediático de que a rápida 
difusión do virus entre homes mozos gais era o resultado directo dun estilo de vida 
no cal era común ter encontros sexuais con múltiples persoas, o sexo anónimo e o 
sexo en grupo, até o punto de que cabezas visíbeis do movemento afirmaron que 
a promiscuidade gai sería a culpábel da nosa destrución. Deste xeito, a defensa da 

monogamia e a exclusividade sexual, que previamente tivera como obxectivo acadar 
a respectabilidade entre a sociedade cisheterosexual, pasou a ser defendida como 
unha política da cal dependía a nosa pura supervivencia. 

Como expón Christo Casas no seu imprescindíbel ensaio Maricas Malas, é imposíbel 
entender a emerxencia dunha demanda que fora previamente marxinal entre o mo-
vemento, o ‘matrimonio igualitario’, sen o contexto do acontecido durante a crise da 
SIDA. Condenar a falta de visión das activistas da época, a súa falta de análise política 
e estratexia revolucionaria, sen entender o contexto de trauma colectivo e a necesi-
dade de preservar a vida propia e a das persoas queridas, das súas familias escollidas 
e dos seus proxectos políticos, non nos fai mellores militantes nin pensadoras. 

Porén, tampouco debemos esquecer que esta non foi a única resposta do movemen-
to. Mentres unhas predicaban que a promiscuidade queer sería a nosa perdición, 
alzáronse outras voces para defender que, pola contra, será a nosa promiscuidade o 
que nos salve.

Desde estas coordenadas, como recolle Douglas Crimp no seu texto How to Have 
Promiscuity in an Epidemic (Como ter promiscuidade nunha epidemia), defendeuse 
o potencial revolucionario no plano político e como ferramenta de resistencia no 
plano social que constituía a socialización dos afectos entre as comunidades queer. 
Nun contexto de absoluto abandono por parte dos gobernos mundiais, e dun medo 
e estigma multiplicado que levou moitas familias a racharen por completo relacións 
coas persoas afectadas polo virus, foron as redes afectivas e familias escollidas que 
construíran as persoas LGBT+ as que exerceron de salvavidas para quen desenvolveu 
a enfermidade. 

Na actualidade, contamos con medicamentos antirretrovirais que permiten ás per-
soas que viven co VIH reducir o número de copias do virus no seu torrente sanguíneo 
até niveis indetectábeis, momento en que xa non poden transmitir a infección nin 
tampouco desenvolven a enfermidade. Na década dos 80, a entrada do virus no corpo 
implicaba o inicio dunha conta atrás. Durante meses ou anos, a carga viral aumenta-
ba e os linfocitos descendían progresivamente e, para as persoas que se infectaron 
nesta década, a diferenza entre a vida e a morte foi aguantar o suficiente como para 
que se desenvolvesen os fármacos que necesitaban. O tempo entre a infección inicial 
e a morte non era determinado unicamente pola lotaría xenética nin pola forza de 
vontade de vivir da doente como presentan algunhas narrativas épicas, senón que 
existía unha correlación con factores como a dieta, exercicio, adherencia á medica-

ción, descanso e demais elementos que contribúen a preservar a saúde. Elementos 
que, no caso das persoas queer de clase traballadora, dependían por completo de 
contar cunha rede de coidados. Contar con persoas que estivesen pendentes de que 
comesen ben, que non as deixasen caer na desesperanza e en comportamentos auto-
destrutivos, que lles ofrecesen unha cama na súa casa e compañía nas noites de febre.

Esta loita pola prolongación da vida das persoas infectadas levaba como contraparti-
da unha loita pola visibilización da pandemia, un traballo coordinado para crear pre-
sión social e levar os gobernos a investiren en investigación e tratamentos sanitarios. 
Unha loita que non foi fácil, xa que, para sociedades patriarcais brancas e capitalistas, 
un virus que mataba desproporcionadamente persoas LGBT+, persoas racializadas, 
persoas sen fogar e persoas drogodependentes, non só non supoñía unha ameaza, 
senón que, a ollos de moitos gobernantes, era un merecido castigo divino contra os 
sectores indesexábeis da sociedade. Neste marco, nacen organizacións como ACT UP, 
acrónimo que xogando coas siglas da frase AIDS Coalition To Unleash Power (Coali-
ción da SIDA para desatar poder), podemos traducir como ACTÚA ou REVÉLATE. Os 
métodos de intervención política disruptivos desenvolvidos por estas activistas revo-
lucionaron a praxe dos movementos sociais e continúan a ser un referente ineludíbel 
na actualidade.

Tanto quen coidaba das persoas enfermas como quen facía presión na rúa eran ou-
tras persoas queer e aliadas que as querían, non só a súa parella monógama pecha-
da, non só as familias coas que compartían o sangue, senón toda a rede de persoas 
coas que estabeleceran uns lazos que non estaban definidos polo individualismo ca-
pitalista, con quen partillaban afectos, memorias, sexo e bicos, cervexas e caixas de 
resistencia.

Para as maricas pobres, foi a promiscuidade queer a que as salvou.

Fronte ao marco descrito a crise da SIDA, como todo, tomou unha forma particular 
na Galiza, mediada polas circunstancias materiais e o devir histórico propio do noso 
país. Por unha banda, a década dos 80 supuxo un inesperado movemento migratorio, 
no cal galegos que levaban anos ou incluso décadas desenvolvendo a súa vida nos 
Estados Unidos, en América Latina ou Europa decidiron voltar de súpeto á súa terra 
natal. Estas eran as caras do sexilio; persoas que marcharan do país nalgunha das 
vagas migratorias que se repetiron ao longo do século XX, procurando non só escapar 
da pobreza como as súas compañeiras de camarote, senón tamén a posibilidade de 
viviren a súa sexualidade sen teren que dar contas á familia. 

A alegría do regreso foi efémera para as familias ao decatarse de que as súas paren-
tes voltaban enfermas, procurando pasar o final da súa vida entre as paisaxes da súa 
infancia e ao coidado dunha familia a que, en moitos casos, nunca revelaron nin a súa 
identidade nin cal era o mal que as estaba a matar. Unha cara da historia queer da 
Galiza que pasou desapercibida, unha constelación de dramas domésticos aos cales 
o armario e o estigma tornou invisíbeis e que fomos coñecendo co paso dos anos ao 
levantarse o muro do silencio.

Cal foi entón a cara visíbel da crise da SIDA na Galiza? Só hai que lembrar o que esta-
ba a acontecer no país naqueles anos 80, cando toda unha xeración de mocidade ga-
lega estaba a ser consumida por outro mal moi distinto en orixe biolóxica, mais curio-
samente semellante en clave sociolóxica e de estigma social: a adicción á heroína. 

A transmisión do VIH por compartir xiringas no marco do consumo de drogas foi 
unha das principais vías de difusión da pandemia en toda a xeografía mundial. Mais 
se noutros contextos esta realidade era apagada en favor de pintar as persoas LGBT+ 
como vectores infecciosos, as dimensións da crise social provocada pola drogode-
pendencia entre a xuventude de clase traballadora na Galiza fixo desta un dos princi-
pais focos dos medios de comunicación e, polo tanto, do estigma social.

Algo menos coñecido é o papel que desempeñou unha institución concreta na 
propagación do VIH no Estado español, o Ministerio de Interior. A suposta ‘guerra 
contra as drogas’ que era mediada pola a criminalización e posterior encarcera-
mento de persoas vítimas dun sistema socioeconómico hostil non é exclusiva dos 
Estados Unidos. Como resultado destas políticas, deuse unha entrada regular de 
persoas que portaban o virus cara a un sistema penitenciario no cal era máis doado 
conseguir un chute de drogas que un preservativo e no cal a saúde das presas non 
era debidamente monitorizada. Esta realidade xa sería grave de por si, mais para 
entender as consecuencias reais que tiveron as actuacións do ministerio, hai que 
poñer o foco noutra das súas políticas estrela, a dispersión dos presos. No Estado 
español, o VIH moveuse de prisión en prisión, de provincia en provincia, en furgóns 
policiais, nunha acción criminal que nunca foi condenada pola xustiza nin recoñe-
cida polo goberno.
 
É neste limbo entre ‘enfermidade de drogadictos e delincuentes’ e ‘enfermidade de 
maricóns e pervertidos’ en que se organizou a resposta social a esta pandemia, che-
gando a nós o pico das infeccións cuns anos de desfase ao respecto das grandes 
capitais mundiais. 

Entre as activistas LGBT+, déronse debates profundos sobre se correspondía ás súas 
organizacións asumir a loita contra a SIDA como propia ou se conviña marcar distan-
cias para non contribuír a xerar estigmas como os xa rampantes noutras latitudes. A 
demora en sufrir o peor da pandemia permitiu un mellor coñecemento dos medios 
de transmisión e, polo tanto, grande parte da loita centrouse en difundir información 
sobre o sexo seguro, a efectividade dos preservativos e en exixir que as institucións 
tomasen un posicionamento activo para combater a difusión do virus ao repartir 
xiringas esterilizadas e preservativos gratuítos.

Porén, o movemento LGBT+ galego que despuntara a finais dos anos 70 e parecía en-
trar con forza neses primeiros anos dos 80 atopouse de súpeto con demasiadas frontes 
abertas. Eran os anos da ‘Transición democrática’, estaba todo por conquistar, un fu-
turo por construír e a trincheira compartida que escarvara a persecución da disidencia 
sexual non foi suficiente para manter o colectivo articulado na súa loita específica. 

As activistas que se viron afectadas pola pandemia da SIDA, xa sexa por seren in-
fectadas polo virus, xa sexa por selo alguén da súa rede de afectos, integraríanse 
en organizacións específicas como os Comités Anti-SIDA dos cales xa só sobrevive o 
da Coruña, e nos cales se xeraron alianzas co movemento encabezado polas nais de 
mocidade drogodependente.

As mulleres lésbicas e bisexuais, que tiveran a súa primeira presenza en CCGG, en-
trarían en masa noutro movemento que estaba a espertar e que se beneficiou como 
ningún outro da súa militancia: o movemento feminista. Mulleres como Magolla San-
de, María Xosé Queizán ou Nanina Santos desempeñaron un papel fundamental na 
consolidación do movemento pola liberación das mulleres e, unha vez alicerzado, 
traballaron para crearen espazo nel para as mulleres que desexan outras mulleres. 
Destacan así as comisións de lesbianas impulsadas por Nanina na Asociación Galega 
da Muller (AGM).

Tamén o nacionalismo galego, que sae da clandestinidade tras a ditadura, será un 
espazo de organización para moitas persoas LGBT+, vendo na política institucional 
unha vía de melloría das condicións materiais de existencia do conxunto da clase 
obreira galega. Porén, nestes primeiros anos, considerouse que visibilizar demasiado 
a súa sexualidade podía supoñer un atranco en termos electoralistas. Esta reflexión 
levou a que cadros fundamentais na política galega centraron a súa militancia na 
causa da liberación nacional, pasando a un segundo plano a cuestión da súa pertenza 
ao colectivo LGBT+, coñecida polas súas camaradas pero non revelada ao electorado.

Outras destas militantes LGBT+ tiveron papeis fundamentais na construción do mo-
vemento ecoloxista en espazos como ADEGA, do movemento estudantil da man de 
ERGA ou do movemento sindical. Tamén contribuíron á loita pola normalización lin-
güística e a produción literaria e artística na nosa terra. E aínda que, en moitos casos, 
a súa orientación sexual era máis que coñecida entre as súas persoas achegadas e 
compañeiras de militancia, aínda son poucas as que como Paco Rodríguez ou Lois 
Diéguez, históricos dirixentes da UPG e figuras fundamentais da política e a literatura 
galegas, chegaron a ser referentes visíbeis para o colectivo LGBT+. En palabras do 
propio Lois, que está preto de facer 80 anos: “A intensa dedicación política que tiven 
na miña vida restoume tempo para lle dedicar máis axeitadamente a estoutra loita 
tan necesaria tamén, mais agora si podo atendela mellor.”

Queda patente o avanzado neste eido ao comparar as figuras de Paco Rodríguez e 
Carlos Callón, cabezas de lista do BNG pola provincia da Coruña nas eleccións ao 
Congreso dos anos 1996 e 2015 respectivamente. Se ben Francisco Rodríguez nunca 
ocultou intencionadamente a súa orientación sexual, sería inconcibíbel unha cam-
paña electoral como a que 20 anos despois proclamaría Callón ‘O candidato marica’.

É máis, no marco das eleccións galegas de 1985 a sexualidade de Rodríguez foi un 
dos focos da campaña de desprestixio contra o BNG, chegando a publicarse un artigo 
no xornal El País que acusaba á fronte de estar dirixida por un ‘ex-seminarista, tolo 
e homosexual’.
 
Na actualidade, están a desenvolverse numerosas iniciativas como o proxecto Me-
moria Diversa impulsado por Eva Mejuto, no cal se recollen as palabras citadas antes 
de Lois Diéguez, o fanzine Galiza en Loita de Avante LGBT+, ou o documental Noite 
Irisada de Bea G. Campaña. Buscan poñer en valor as historias de vida de todas estas 
persoas LGBT+ que construíron a Galiza de hoxe, pero por teren desenvolvido o seu 
labor en décadas en que ser abertamente LGBT+ pecharía as portas que usaron para 
facer país, non son sempre recoñecidas como parte da historia queer da Galiza polas 
novas xeracións do colectivo. 

 Movemento nas institucións 

Chegados os anos 90, o movemento de liberación que chegara a estar organizado a 
nivel nacional ao redor de demandas radicais en materia de liberación sexual, que-
dara xa completamente atomizado. Numerosos colectivos nacen e desaparecen en 
toda a xeografía do país, cada un con marcos ideolóxicos, demandas políticas e estru-
turas e número de integrantes completamente distintos. 

De novo, o movemento na Galiza non foi alleo ás dinámicas internacionais que intro-
duciron mudanzas de calado en como as persoas LGBT+ nos entendíamos a nós mes-
mas e como debíamos organizarnos. Colle así relevancia a necesidade de entender e 
visibilizar cales son as vivencias e demandas políticas concretas dos distintos sectores 
que conformaban o colectivo. 

É neste marco en que as mulleres lésbicas, que nos 70 estiveran integradas nos gru-
pos de liberación homosexual e nos 80 se organizaron dentro do movemento femi-
nista, comezan a constituír organizacións autónomas na Galiza. Entre as primeiras 
das cales queda rexistro cóntase Nosotras Tal como Somos en Compostela que, máis 
adiante, daría lugar a BOGA (Bolleras Galegas) e recuperaría o uso da lingua galega 
como propio da organización.

No ano 1995, unha portada da revista Time ilustra a transformación que leva tempo 
a decorrer en como a sociedade olla as persoas bisexuais. O titular Bisexualidade. 
Non gai. Non hetero. Unha nova sexualidade emerxe marca un cambio na concepción 
desta orientación por parte do público xeral. 

Do mesmo xeito que até o século XIX a homosexualidade non era entendida como 
unha identidade que revelaba unha esencia inherente a un individuo, senón que se 

falaba de ‘sodomitas’ como ‘persoas que cometían actos de sodomía’, a concepción da 
bisexualidade como identidade con status ontolóxico de seu foi algo que emerxeu ao 
longo dun devir histórico. Durante moito tempo, foi frecuente entender que a homo-
sexualidade era algo que se daba nun espectro e que se podía ser gai ou lesbiana de 
forma exclusiva ou non, polo que os homes bisexuais eran vistos como un sector de ho-
mes gais e as mulleres bisexuais como un sector de mulleres lésbicas. A necesidade de 
reivindicar a bisexualidade como unha sexualidade autónoma responde a un contexto 
de violencias específicas exercidas tanto por parte da sociedade cisheterosexual como 
por parte do colectivo, que vía as persoas bisexuais como ‘pouco comprometidas’.

Unha vez máis, non é casual que esta transformación tivese o seu punto álxido na 
década que seguiu a crise da SIDA. A existencia e propagación do ‘cancro gai’ era 
algo de que as persoas cisheterosexuais non tiñan por que preocuparse, xa que, aos 
seus ollos, mentres que non tivesen sexo cun gai non corrían perigo. Fronte a esta 
visión claramente reducionista e desinformada da realidade, a existencia de persoas 
bisexuais supoñía un perigo con que non contaban. Constrúese, así, unha imaxe das 
persoas bisexuais como un vector patóxeno que permite ao virus saltar desde as 
capas indesexábeis da sociedade, que merecen o que lles pase como castigo á súa 
vida pecaminosa, ás persoas cisheterosexuais. Emerxe tamén a idea das persoas bi-
sexuais como persoas queer de incógnito, que se poden facer pasar por ‘normais’ e 
infiltrarse entre a poboación xeral sen chamar a atención. A activista e académica 
ferrolá Ana Amigo Ventureira recolle unha análise histórica do movemento bisexual 
no Estado español no seu libro Biciosas, o la necesidad de queerizar lo queer de 2022.

O caso das identidades trans é, se cabe, máis complexo. Entre finais do século XIX e 
principios do XX, gaña popularidade unha forma de analizar as sexualidades disiden-
tes que o pensador británico Havelock Ellis nomea ‘modelo da inversión sexual’. Este 
marco teórico explica o desexo homosexual como unha manifestación dunha inver-
sión no desenvolvemento psicosexual que leva os homes a desenvolveren caracterís-
ticas psicolóxicas femininas e as mulleres a desenvolveren características psicolóxicas 
masculinas. Enténdese así que o desexo sexual cara ao mesmo sexo non como un 
trastorno psicolóxico en si mesmo, senón como un síntoma desta inversión, como 
tamén o poden ser outros, como o impulso de vestir con roupa asignada tradicional-
mente a outro xénero. 

Esta forma de entender a sexualidade humana e o sistema sexo-xénero deixou un 
pouso non só na comunidade científica, senón tamén entre a sociedade xeral, de 
xeito que, para moitas persoas, os límites entre as identidades de home gai e muller 

trans ou muller lésbica e home trans eran difusos, contextuais e en absoluto estáti-
cos. Podemos trazar unha liña epistémica entre a concepción a principios de século 
da homosexualidade como unha consecuencia dunha identidade sexual invertida e 
a concepción de finais de século das persoas trans como ‘persoas homosexuais tan 
homosexuais que pasaron de volta’.

Esta indeterminación das identidades trans, porén, non supuxo a súa completa diso-
lución dentro do movemento LGBT+. As vidas das persoas trans e as súas demandas 
políticas concretas, como a de asistencia sanitaria pública e digna para a súa transi-
ción, facíanas demasiado visíbeis para isto. Mais, se ben estas demandas políticas 
estiveron sempre presentes entre os obxectivos do movemento, xa coa esixencia 
por parte da Fronte de Liberación Homosexual nos 70 de que o Estado permitise o 
‘cambio de sexo’,  o certo é que as condicións materiais de existencia deste colectivo 
dificultaron a súa participación da vida política no país e non será até os 90 que co-
mezarían a emerxer referentes militantes organizadas. 

É tamén nos anos 90 cando ten lugar outra mudanza importante no discurso do mo-
vemento LGBT+. Ao analizar documentos de arquivo da época, os manifestos e car-
taces que se conservan, pode verse como, de maneira gradual, se deixa de usar a 
denominación histórica de Día da liberación, mentres colle prevalencia até facerse 
hexemónica a denominación de Día do orgullo.

Durante a segunda metade dos noventa, moitos dos colectivos de gais e lesbianas de 
Galiza colocaron unha serie de demandas concretas na axenda institucional, como o 
dereito a constituír parellas de feito do mesmo sexo, precedente da aprobación do 
matrimonio igualitario. Desde este momento, algúns partidos políticos de esquerda 
comezaron a estabelecer un maior contacto e a tomar rexistro destas demandas, 
reformando tamén os seus estatutos internos para dar cabida a estas cuestións. 

Dentro do nacionalismo galego, o posicionamento ao respecto do colectivo LGBT+ 
foi un dos avances sociais de natureza máis radical que, como segue a acontecer na 
actualidade, foron impulsados desde a mocidade e máis tarde asumido por parte 
das organizacións políticas no seu conxunto. Xa na súa fundación no ano 1988, a 
organización xuvenil Galiza Nova colocou no marco político galego debates ao re-
dor da liberación sexual, a discriminación do colectivo, o cuestionamento do sistema 
monógamo, do matrimonio e da familia como institución. Cuestións que xa estaban 
recollidos nos manifestos das primeiras mobilizacións queer do Estado nos anos 70, 
pero que aínda non aparecían aínda na axenda política dos partidos estabelecidos.

Será ao ano seguinte, na Asemblea Nacional do 1989 en Lugo, en que se aprobe o 
ingreso da organización xuvenil dentro do Bloque Nacionalista Galego e se recolla 
por primeira vez de maneira explícita o posicionamento da Fronte a respecto do 
colectivo nas súas teses políticas. No texto, que reproducimos a continuación, des-
taca que xa se recoñecía unha vinculación intrínseca entre as loitas de liberación 
das mulleres e do colectivo LGBT+, cuestión que aínda reivindicamos na actualida-
de desde o activismo:

En estreita conexión co papel asignado á muller (na nosa sociedade cun 
reforzo claro do ponto de vista económico, político, social e cultural) dos 
mecanismos de represión, marxinación e inferiorización, tamén denuncia-
mos a utilización da sexualidade como instrumento de alienación e con-
trol social. Cousificación da muller, mercantilización crecente, publicidade 
atentatoria aos máis elementais direitos da persoa e da súa dignidade, 
utilización da sexualidade como compensación da agresividade xerada 
polo mesmo sistema explotador da persoa… todos estes son fenómenos 
que teñen como outra face da moeda a nula ou escasa liberación sexual 
que se produciu na nosa sociedade. Seguen a ser proscritas ou marxinali-
zadas na práctica social múltiples formas de relacións persoais diferentes 
do estereotipo heterosexual tradicional; toda socialización segue a refor-
zar o papel incuestionábel da familia, e dentro dela, o papel subordinado 
da muller, e complementariamente socialízase a prostitución a través de 
diversos mecanismos.

Ao longo da seguinte década, estas posicións políticas irán deixando pouso e pau-
latinamente traducíndose en iniciativas dentro da práctica institucional. Será así 
que, en 1995, o BNG presentou en Vigo unha das primeiras mocións no país para 
que un Concello tivese un rexistro de parellas de feito e admitise as que non eran 
heterosexuais. (La Voz de Galicia, Vigo, 26/04/1995, p. 33). A moción prosperou no 
pleno municipal, creándose un rexistro que, en 1999, xa contaba con 195 ‘matri-
monios de convivencia’. Desde esta altura, a práctica común na política municipal 
da formación frontista foi a de presentar ou apoiar mocións para a apertura destes 
rexistros noutros lugares como Baiona (1997) ou Arteixo (1998). No caso da cidade 
da Coruña, a altura de 1999, aínda non existía a posibilidade de rexistrar parellas 
do mesmo sexo. En outubro, o colectivo Milhomes presentou unha proposta para 
mudar a situación. Porén, só obtivo o apoio do BNG no pleno municipal (La Voz de 
Galicia, 10/10/1999, p. 2.). Por outra banda, partidos de dereitas como o Partido 
Popular de Galicia posicionábanse encontra deste tipo de medidas. Para isto, uti-

lizaban argumentos como que estas medidas terían un grande custo en pensións 
para as arcas do Estado.

Nese mesmo ano, chegaban as demandas das persoas trans por vez primeira ao Par-
lamento Galego, de novo da man do nacionalismo.

As deputadas Pilar García Negro, Salomé Álvarez Blanco e Xosé Francisco Ferreiro 
Abelleira presentaron unha Proposición non de Lei relativa á inclusión nas presta-
cións da Rede Pública Sanitaria das intervencións cirúrxicas e tratamentos necesarios 
para a reasignación de sexo de persoas trans. 

A proposta fora redactada por quen foi a primeira referente histórica do activismo 
trans organizado na Galiza, a militante nacionalista, sindicalista e transfeminista, Lau-
ra Bugalho. Ela transicionou nun tempo en que a invisibilidade das persoas trans na 
Galiza era absoluta, e as que foron as súas referentes tentaban convencela de que se 
mudase a Madrid ou Barcelona para atopar comunidade. Laura non quixo renunciar 
ao país a que dedicara toda unha vida de loita e foi así que puxo a traballar a maqui-
naria da organización en que exercía unha das súas numerosas militancias, o Bloque 
Nacionalista Galego, para levar esta proposición non de lei ao parlamento. Durante 
as negociacións sobre a norma, o goberno de Fraga negouse a recibila, indicando que 
só se sentarían a escoitar o que tiña que dicir se constituía unha asociación. 

É así que nace o colectivo TransGaliza, a primeira organización de persoas trans pre-
sente no país. Número de militantes: 1.

Esta estratexia permitiu a Laura ser recoñecida como interlocutora válida por parte 
das institucións galegas. A maioría absoluta do Partido Popular será entón, e en nu-
merosas ocasións ao longo dos anos, o muro final contra o que se enfrontan os avan-
ces en dereitos sociais na Galiza.  O traballo conxunto con este colectivo mantívose 
no tempo, como amosa o feito de que, en 2007, e de novo a petición deste colectivo, 
fose o BNG quen defendeu unha proposta similar na cámara galega. 

Entrado o novo milenio, o movemento LGBT+ que levaba décadas atomizado comeza 
un proceso de reartellamento que, no ano 2004, culminará coa constitución da fe-
deración Aturuxo. A entidade, composta polas asociacións Raras somos todas (Vigo), 
Legais (Vigo), Milhomes (A Coruña), CGC (Santiago), Boga (Santiago) e ALAS (Lugo), 
recupera o nome do histórico voceiro das activistas que botaran a andar o movemen-
to había case 25 anos. 

Na nota de prensa que trasladaron ao portal Vieiros, definiron como obxectivos de 
Aturuxo os seguintes: 

Promover a información, a concienciación e a educación para que a liberdade 
sexual sexa unha realidade, conseguir a igualdade de dereitos das persoas in-
dependentemente da súa opción sexual e a erradicación de comportamentos 
homofóbicos na sociedade.

Esta federación constituíase co fin de exercer presión fronte á administración e cara á 
sociedade, dotarse duns maiores recursos humanos e técnicos e organizar campañas 
e actividades de maior repercusión. A liña de traballo marcada na asemblea funda-
cional foi facer seguimento da Lei de Parellas de Feito que estaba a ser elaborada 
para o seu debate no Parlamento galego.

En 2005, sen a federación ter cumprido o ano de vida, foi legalizado a nivel estatal 
o matrimonio entre persoas do mesmo sexo. Conquistada a demanda de recoñece-
mento por parte do sistema das súas relacións e sen ter construído un movemen-
to de liberación forte que definira como orixe da opresión o sistema capitalista e 
o patriarcado, o movemento perdera o pegamento que o unía e moitas activistas 
perderon o incentivo para seguir a militar. Ningunha das entidades que conformaba 
Aturuxo sobreviviu este proceso e a loita LGBT+ nas rúas de Galiza entrou nun longo 
letargo. O 28 de xuño, deixou de ser día de mobilizacións en todas as cidades do país 
salvo Vigo, onde a convocatoria tomou dimensións de manifestación nacional, non 
por ser o froito dunha coordinación do movemento LGBT+ do país, senón por ser a 
única que quedaba. Santiago, onde o CGC convoca a súa ultima marcha do Orgullo 
no ano 2009, non volverá a ver unha mobilización semellante até o 2017, da man de 
Avante LGBT+.

Porén, Aturuxo e a loita institucional non foi o único que existiu no país na volta do 
milenio. No mesmo ano en que se fundou a federación, naceu na Coruña un grupo 
de activistas contraculturais, radicais e inasimilábeis baixo o nome de Maribolleras 
precarias. Este grupo, xunto con outros, como Xoves Transgredindo en Compostela 
ou As Lerchas en Ourense, supuxeron o xermolo do activismo Queer na Galiza. 

Se ben ao longo deste caderno temos usado ‘queer’ como termo paraugas, en moi-
to tempo intercambiábel co acrónimo LGBT+ ou termos como ‘disidentes de xéne-
ro’, cando falamos de activismo Queer facemos referencia a unha corrente política 
concreta dentro do movemento LGBT+ que rexeita toda forma de asimilación á nor-

ma social. É unha forma de entender as persoas disidentes de xénero que volta ás 
orixes, que cuestiona que ser cis, heterosexual, ter unha parella monógama, casar, 
ou formar unha familia sexan cousas ‘normais’, cousas a que se debe aspirar. É un 
movemento que se revela contra todo intento de facer das persoas LGBT+ suxeitos 
cómodos para que o sistema capitalista poida extraer plusvalía. Un movemento que 
reivindica ter máis en común con migrantes e prostitutas que con gais e lesbianas cis 
brancos de boa familia, casados e con crianzas, colocando máis peso na posición de 
clase que na identitaria. 

A propia Laura Bugalho traduce do inglés este activismo queer como activismo trans-
maribibolloputamigrante e anima a todas as súas interlocutoras a seguir engadindo 
alianzas entre as marxinalizadas a esta amalgama léxica. 

No ano 2007, no marco das negociacións para a reforma do Código Civil que regu-
laría o xeito de cambiar o nome e sexo rexistral ás persoas trans no Estado español, 
as Maribolleras tiveron unha xuntanza con Pedro Zerolo na cal denunciaron que o 
texto legal que ía ser aprobado polo goberno de Zapatero era profundamente pato-
loxizante. Esixiron que se retirase a obrigación de esterilización como requirimento 
para realizar o trámite administrativo (cirurxía xenital ou dous anos de terapia de 
hormonación cruzada) e tamén a necesidade de contar cun diagnóstico médico de 
‘trastorno de disforia de xénero’. Fronte á negativa do PSOE a introducir estes cam-
bios, que non serán finalmente conquistados até o ano 2023, os colectivos Queer 
galegos convocaron mobilizacións para protestar contra a aprobación da lei, que con-
sideraban un retroceso en dereitos.

A loita pola despatoloxización trans será un dos eixos centrais que artellaría a acti-
vidade das Maribolleras até a súa disolución en 2010. Este camiño na defensa dos 
dereitos das persoas trans volveu a materializarse en 2017, cando o BNG rexistrou 
xunto co PSdG e En Marea unha lei de identidade de xénero galega, elaborada po-
los colectivos LGBT e que incluía a necesidade de despatoloxización das identidades 
trans que foi rexeitada polo PP. Un ano despois, en 2018, o BNG esixiu ao goberno 
galego e ao goberno do Estado a “plena despatoloxización das identidades trans”. 
Se ben estes últimos parágrafos poden pintar unha historia de boas e malas activistas 
LGBT+, de grupos coas ideas correctas e traballando con honestidade e grupos que se 
equivocaron porque a súa análise do sistema cisheterosexual era demasiado superfi-
cial, esta historia sería categoricamente falsa. Toda clasificación é reducionista e bor-
ra a complexidade da historia do movemento LGBT+ e, neste caso, queda patente se 
sinalamos que moitas activistas como a propia Laura Bugalho desenvolveron traballo 

militante tanto en grupos Queer como na federación Aturuxo e incluso facían triplo 
coa militancia no BNG, facendo que as fronteiras entre as dúas caras do movemento 
fosen extremadamente permeábeis tanto a ideas como a persoas. Queda patente se 
sinalamos que as entidades que as entidades que conformaban Aturuxo secundaron 
as mobilizacións contra a lei do 2007.

 O rexurdimento do movemento 
de liberación 

A resaca activista que segue a aprobación da Lei do Matrimonio Igualitario continúa 
ben entrada a década dos 2010. Entidades herdeiras de Aturuxo asumirán un papel 
asistencialista e dotaranse dos recursos humanos e económicos necesarios para de-
senvolveren unhas funcións que as administracións públicas galegas desatendían. 
ALAS e CASCO na Coruña e Nós Mesmas en Vigo serán as encargadas de ofrecer 
asesoramento legal, laboral e psicolóxico ás persoas LGBT+ de toda Galiza, realizarán 
obradoiros sobre diversidade e saúde sexual en centros de ensino e acompañarán a 
vítimas de agresións LGBTfóbicas axudándoas a denunciar os feitos, asesorándoas 
durante o proceso legal e facendo presión nas rúas. Será Nós Mesmas, que se define 
pola súa imbricación das loitas LGBT+ e feminista e que coloca na fronte as mulleres 
do colectivo, a que manteña viva a manifestación de Vigo polo 28 de xuño. No plano 
dos dereitos trans, confórmase na Galiza unha delegación da asociación de familias 
trans Chrysallis (da cal despois se escindirá Arelas) e que centrará a súa actividade en 
asesorar nais e pais de menores trans e a sensibilizar a poboación sobre a existencia 
das infancias trans.

O feito de ter que ofrecer uns servizos que foron vitais para as persoas LGBT+ galegas 
durante as últimas décadas supuxo que precisasen de estabelecer convenios de tra-
ballo coas administracións, alugar locais físicos e contratar persoal técnico, cuestións 
que lles permitiron sobrevivir até a actualidade.

Nos dez anos que seguen, moitas outras entidades nacerán e, despois dun percorrido 
con máis ou menos éxito, acabarán por se disolveren. Terán os perfís máis diversos, 
mais cun fin descritivo poderíamos dividilas en dous modelos. Por unha banda ato-

pamos entidades que seguen a estela destas asociacións xa estabelecidas, colaboran 
coas administracións públicas para organizar eventos como actos institucionais polo 
Día do Orgullo e tentan obter algunha vía de financiamento para desenvolveren as 
súas actividades. Un exemplo paradigmático sería a organización Ultreia, fundada en 
Compostela no ano 2015 que desenvolveu unha intensa actividade até o 2018. Ao 
longo destes anos, as súas integrantes organizaron actos na cidade para visibilizar o 
colectivo, desde festas e xornadas até instar ao consistorio municipal a que pendura-
se a bandeira arco da vella durante a semana do Orgullo. Liñas semellantes seguirán 
entidades como aQde en Lugo ou Pvlse en Vigo, ambas desaparecidas a día de hoxe.

O outro modelo en que poderíamos clasificar a asociacións nacidas nesta década é 
o de entidades compostas por un número reducido de activistas, altamente politiza-
das e con discursos máis radicais, herdeiras do movemento Queer da década previa. 
Mantiñan a distancia coas administracións públicas baixo a premisa de que organizar 
actos con concellos ou aceptar convenios de financiamento coa Xunta podía supoñer 
un lavado de cara para as institucións. As súas actividades, ao carecer de recursos 
económicos, estaban máis centradas na autoformación e desenvolver proxectos de 
sensibilización mediante campañas de redes ou a elaboración de material impreso 
como fanzines. Entre elas, podemos contar as Panteras Rosa ou as Queer Avengers 
en Ourense ou Lésbicas Creando en Compostela. Na maioría dos casos, terán un 
percorrido inferior a un ano e, do mesmo xeito que no período previo, atopamos a 
activistas que desenvolveron a súa militancia en grupos dos dous modelos.

Neste marco de inestabilidade e desarticulación do movemento LGBT+ galego, serán 
organizacións nacionalistas as que desenvolvan boa parte do traballo de rúa e axita-
ción. En 2012, créase a Comisión de Liberdades Sexuais de Galiza Nova, á cal pronto 
segue a constitución do Grupo de Traballo de Acción Feminista e LGBT do BNG. Estas 
estruturas orgánicas cómpren múltiples papeis, que van desde exercer de dinamiza-
doras da formación en materia de LGBT+ para o conxunto da organización, proposta, 
validación e impulso de accións institucionais en material LGBT+ até a realización 
de actos e campañas que visibilicen a loita do colectivo e as súas demandas entre a 
sociedade. 

Entre as actividades de Galiza Nova, destacan as accións de denuncia da LGBTfobia 
e machismo da igrexa católica, mediante a vandalización da estatua do Papa Bieito 
XVI no marco da campaña do Orgullo de 2012 ou colándose na Catedral de Santiago 
de Compostela para pendurar desde a fachada faixas co lema O noso Orgullo a nosa 
loita en 2013.

https://praza.gal/movementos-sociais/galiza-nova-traviste-o-papa-benedicto-xvi

O papel do grupo de traballo do BNG foi fundamental no proceso de elaboración da 
Lei 2/2014 pola igualdade de trato e a non discriminación de lesbianas, gais, transe-
xuais, bisexuais e intersexuais en Galicia. 

O texto foi o froito dun traballo en estreita colaboración co asociacionismo LGBT+ da 
época, recollendo as demandas dos colectivos e tamén as iniciativas que o propio 
BNG presentara no Parlamento ao longo dos anos e que foran botadas abaixo polo 
Partido Popular. Entre estas, estaba a proposta de crear un órgano de participación 
social en que estivesen representadas as asociacións LGBT+ galegas e que tivese 
como funcións recibir as denuncias de discriminación por LGBTfobia, facer seguimen-
to e emitir recomendacións, consensuar actuacións dirixidas a combater a LGBTfobia 
na sociedade galega e avaliar e promover mudanzas normativas dirixidas a mellorar 
a realidade das persoas LGBT+ no país. Esta iniciativa foi presentada en forma de 
Proposición non de lei (PNL) por Ana Pontón Mondelo no ano 2011, introducida no 
texto da Lei 2/2014, e materializada no ano 2019 coa constitución do Observatorio 
contra a discriminación por orientación sexual ou identidade de xénero en Galicia.

Outro dos textos rescatados no proceso de elaboración da Lei foi unha PNL presen-
tada polo BNG en 2013 e dirixida a erradicar a LGBTfobia mediante a implantación 
de medidas nos ámbitos da educación, dos medios de Comunicación e da sanidade. 
As medidas buscaban introducir a realidade LGBT+ no currículo educativo e na pro-
gramación da CRTVG co fin de normalizar a disidencia sexual e de xénero. Buscaban 

https://praza.gal/movementos-sociais/galiza-nova-traviste-o-papa-benedicto-xvi

tamén previr e vixiar as manifestacións de LGBTfobia que estaban moi presentes nos 
tres eidos contemplados, mediante actividades formativas para as e os profesionais 
e mecanismos de denuncia de mala praxe.

A deputada do BNG Carme Adán, quen foi Secretaria Xeral de Igualdade na Xunta 
durante o bipartito, desenvolveu un papel fundamental na comisión de redacción da 
norma, recollendo as demandas das asociacións e dándolles forma. O texto consen-
suado supuxo un fito, xa que, no caso de se aprobar na súa totalidade, sería unha das 
normativas máis avanzadas en materia LGBT+ de toda Europa e, sen dúbida, a máis 
completa e efectiva do Estado español.

Sobra dicir que o Partido Popular, que gobernaba a cámara con maioría absoluta, se 
negou a deixar pasar a Lei na forma en que foi presentada polos grupos parlamen-
tarios do BNG e do PSdG. Colocouse o movemento e os partidos que o apoiaban na 
diatriba entre aceptar unha lei mutilada, da cal o PP eliminaba todo artigo que ga-
rantise o seu cumprimento real ou deixala morrer e ficar sen ningunha lei específica 
que defendese as persoas LGBT+ na Galiza. Despois dun fondo debate, decidiuse que 
era mellor garantir un marco legal que servise de soporte para políticas de apoio ao 
colectivo e como base para facer demandas máis concretas, co cal a norma acaba por 
ser aprobada o 14 de abril de 2014.

Tres anos máis tarde, as asociacións Arelas (asociación de familias de menores trans 
nacida da escisión da delegación galega de Chrysallis por diferenzas coa executiva es-
tatal) e Amizando (asociación autónoma de persoas trans adultas) presentarían, xunto 
co BNG, En Marea e o PSdG, un proxecto de Lei de identidade de xénero galega que 
buscaba por fin á patoloxización do colectivo. Seis anos antes da súa aprobación a nivel 
estatal, o movemento trans galego defendía que a ‘autodeterminación de xénero’ é a 
única ferramenta válida para determinar o xénero das persoas e, polo tanto, rexeitaba 
a tutela médica esixida no momento. En contraste co que acontecería un par de anos 
despois, cando se comezou a falar dunha Lei Trans estatal, a norma galega non supuxo 
ningún tipo de oposición nin por parte de colectivos feministas nin do PSOE.

Será nese mesmo ano que un pequeno grupo de activistas, Queerpostela, protagoni-
zará unha nova viraxe radical do movemento. 

Este colectivo estaba integrado por activistas da cidade que entraran en contacto 
na acampada do 11M que ocupou a Praza do Obradoiro e mantiveron o contacto ao 
longo dos anos, partillando espazos como o movemento estudantil, a plataforma an-

tidesafiuzamentos, o movemento Benvidas Refuxiadas e o colectivo feminista Galiza 
Feminazi, entre outros. Entre o verán de 2016 e a primavera do 2017, a actividade do 
grupo centrouse na autoformación, con xuntanzas periódicas durante as cales reali-
zaban debates ao redor de artigos e libros no marco das teorías Queer. 

Ao achegarse xuño, as activistas reflexionaron sobre o feito de que Santiago, capi-
tal do país, levaba oito anos sen ver nas súas rúas unha verdadeira manifestación 
polo Día do Orgullo LGBT+. Ao ver que Ultreia (asociación que varias abandona-
ran por diferenzas políticas) só convocaba un acto institucional de lectura dun 
manifesto na Praza do Obradoiro, tomaron a iniciativa e constituíron a Comisión 
Orgullo SCQ 2017, creando redes sociais e imprimindo cartaces e folletos que re-
partiron pola cidade. 

Chegada a data, máis de cincocentos manifestantes acudiron á marcha, o cal as 
convocantes consideraron un éxito rotundo tendo en conta o apurada que fora 
a iniciativa e o feito de que a Comisión fora creada ad hoc e, polo tanto, non 
agardaban poder de convocatoria. O grupo concluíra que o país necesitaba con 
urxencia a creación dunha organización de masas que canalizase as ansias de 
liberación que observaran na manifestación e pasaron un verán de xuntanzas 
en que foron definindo as liñas políticas e organizativas que había de seguir tal 
iniciativa. A composición de Queerpostela, cunha división case 50/50 entre anar-
quistas e marxistas, supuxo unha grande profundidade nos debates, nos cales 
sempre se tentou acadar acordos de consenso pola imposibilidade de imposición 
numérica de ningún bando.  

Coa chegada do outono, o colectivo convoca unha Asemblea Fundacional na Fa-
cultade de Filosofía da Universidade de Santiago de Compostela. Aquel 27 de se-
tembro de 2017, chegarían a xuntarse máis de mil persoas, quedando xente fóra 
por falta de aforo. O grupo impulsor presentou as liñas vermellas que acordaran: 
a organización asumiría unha ideoloxía anticapitalista, feminista e galeguista e na 
súa praxe funcionaría de xeito horizontal e asembleario. Ao longo das seguintes 
dúas horas, o conxunto de asistentes traballou en conxunto para dar máis defi-
nición e profundidade a estes eixos, escolleu un grupo coordinador que tiña por 
función convocar as asembleas e garantir que se cumprían os acordos acadados 
nas mesmas e escolleu o nome do proxecto: Avante LGTB (que mudaría a Avante 
LGBT+ en 2019).

Déixase atrás o nome Queerpostela por unha razón: o grupo vai traballar con 
perspectiva nacional, entendendo que a liberación das persoas LGBT+ da Galiza 
está ligada de maneira indisolúbel coa liberación nacional da Galiza e coa libe-
ración da clase obreira galega. Avante LGBT+ nace en Compostela, pero desde o 
primeiro día estabelece o obxectivo claro de chegar a cada cidade, vila e aldea 
do país.

Nace, así, unha organización que, corenta anos despois, recupera o obxectivo revo-
lucionario das primeiras Frontes de Liberación Homosexual. Supón, así, un xiro de 
180 grados ao respecto da perspectiva de asociacións de corte asistencialista e dos 
grupos de activistas Queer. No canto de centrar a actividade en ofrecer servizos ás 
persoas LGBT+, conscienciar o conxunto da sociedade ou tratar de obter reformas 
legais, Avante márcase como fin chegar a todas as persoas disidentes do sistema 
cisheterosexual na Galiza, dotalas de consciencia sobre a súa posición social como 
suxeito político oprimido e proporcionarlles unha estrutura organizativa en que inte-
grarse para loitaren xuntas por derrubar o sistema que as violenta a elas e o resto de 
colectivos minorizados. As demais actividades, sendo tamén necesarias e atendidas 
cando for posíbel, serán afrontadas desde esta perspectiva estratéxica.

Nos meses que seguen a fundación, crearanse asembleas comarcais en Vigo, Ferrol, 
A Coruña e Pontevedra, celebrándose unha Asemblea Nacional Constituínte o 27 
de outubro do 2018. Nela, foi escollida unha Coordinadora Nacional e aprobadas as 
teses políticas e organizativas que engadían aos principios fundacionais outros como 
o internacionalismo,  o anticapacitismo ou o antirracismo. Desde entón, foron cons-
tituídas asembleas comarcais en Lugo, Ourense, Muros-Noia, Verín e a comarca da 
emigración, Avante Diáspora. 

Este rápido crecemento e implantación territorial foi froito da colaboración estreita 
con outros movementos sociais de longa traxectoria. Realizáronse brigadas de de-
seucaliptización con Adega; traballouse con Erguer Estudantes da Galiza para implan-
tar protocolos de cambio de nome para estudantado trans nas universidades; a CIG 
facilitou as súas sedes para a II e III Asembleas Nacionais e os seus megáfonos para as 
grandes mobilizacións; a Marcha Mundial das Mulleres (MMM) colaborou na organi-
zación de actos e manifestacións, sendo especialmente necesarias en comarcas con 
pouca militancia de Avante como Ferrolterra; traballouse xunto con asociacións an-
tirracistas para atender as necesidades das persoas LGBT+ migrantes ou racializadas; 
realizáronse varias campañas xunto con BDS Galiza para combater o pinkwashing do 
Estado de Israel; colaborouse coa Mesa pola Normalización Lingüística para loitar 
pola distribución en galego do filme Elisa e Marcela; aproveitouse a extensa rede 
de Centros Sociais do país para realizar actos, asembleas e construír comunidade; e 
acudiuse ás mobilizacións convocadas por todos estes e outros movementos sociais 
ao longo do país. No caso da CIG, da MMM e de SOS Racismo, asináronse acordos de 
colaboración, de xeito que cada vez que unha campaña ou axuda a unha vítima de 
LGBTfobia implicase un compoñente de discriminación laboral, machismo ou racis-
mo, se abordaría a cuestión en conxunto.

Nestes anos, a loita contra a despatoloxización das persoas trans pasa á fronte das 
reivindicacións do colectivo. Amizando, que fora constituída por un número reducido 
de activistas ao redor da loita pola Lei de Identidade de Xénero galega, chegará a ser 
unha organización con implantación nacional, chegan a existir catro organizacións 
de familias de menores trans (Chrysallis, Arelas, Euphoria e a Fundación Daniela) e 
asociacións como Nós Mesmas, Pvlse e Avante LGBT+ constitúen estruturas internas 
para que as súas integrantes trans se organicen de maneira autónoma. Tamén toma 
relevancia a loita contra as barrigas de alugueiro que, desde partidos liberais como 
Ciudadanos, pretende venderse como unha demanda do colectivo. O asociacionismo 
LGBT+ galego, porén, amosa unha posición unánime de denuncia da compra-venda 
de seres humanos.

Tamén emerxe con especial forza un movemento de defensa e reivindicación das 
ruralidades queer, rachando co estigma urbanocentrista que predominaba na socie-
dade. Proxectos como o Orgullo de Lalín, Sete Outeiros en Monforte, Raiceiras na 
Guarda e, en especial, o Festival Agrocuir da Ulloa, demostran que o rural galego non 
só non é un espazo hostil cara á diversidade sexoxenérica, senón que ten un forte 
potencial como espazo de resistencia e construción de comunidade. 

Nacen tamén iniciativas noutros eidos, como a Rede Galega de Estudos Queer, un 
grupo de investigación que reúne as académicas galegas que traballan no ámbito 
dos estudos de xénero e teorías Queer. É un grupo pioneiro no Estado e xa está a 
ser emulado nos Països Catalans e Andalucía. Ten unha composición radicalmente 
interdisciplinar e tamén interxeneracional, contando con perfís de longo percor-
rido como o de Beatriz Suárez Briones, unha das primeiras representantes dos 
estudos Queer na Península, e outros emerxentes como Ártemis López, que se 
mudou a Vigo desde os Estados Unidos para desenvolver a súa tese de doutora-
mento en linguaxe non binaria e xa é recoñecide como un referente internacional 
na materia. 

A partir do ano 2019, e por iniciativa de Avante LGBT+, conformouse un conato de 
coordinadora de asociacións LGBT+ galegas que convocou unha serie de mobiliza-
cións conxuntas,  e tamén tivo xuntanzas con distintas institucións como a Valedora 
do Pobo ou a dirección do SERGAS. Esta coordinadora pretende constituírse nalgún 
momento como unha verdadeira Plataforma LGBT+ Galega, mais a pandemia de Co-
vid levou a unha grande desmobilización que dificultou a redacción duns estatutos 
e a súa posta en funcionamento, polo que, na actualidade, funciona máis como un 
espazo de intercambio de información entre organizacións.

Este rexurdimento na Galiza dáse en paralelo con outros movementos dentro e fóra 
do Estado español que recuperan o espírito revolucionario das primeiras frontes de 
liberación. Este rexurdimento non é o resultado da aparición de organizacións como 
Avante e Amizando, senón que a aparición destas organizacións foi xestada no mar-
co dun cambio de ciclo do movemento LGBT+ máis amplo. Destacan organizacións 
como a Crida en Catalunya, Intifada Marika en Euskal Herria, e Bujarra en Asturies, 
así como tamén publicacións como Las degeneradas trans acaban con la familia de 
Ira Hybris ou Maricas Malas de Christo Casas que poñen de novo no centro do deba-
te demandas como a abolición da familia ou do matrimonio.

 A reacción

É habitual entender a historia como unha frecha que avanza inquebrantábel desde 
un pasado escuro e hostil cara a un futuro brillante e utópico. Se algo aprendemos 
ao facermos un breve repaso pola historia dos dereitos LGBT+, é que a realidade non 
podería ser máis diferente.

O 2 de xullo de 2021, esta realidade atropelou como un tren o conxunto do colectivo 
LGBT+ galego e o golpe resoou desde Miami a Estrasburgo. O asasinato de Samuel 
Luiz na cidade da Coruña foi o acontecemento de maior impacto para as persoas 
queer galegas en varias décadas, mais isto non se debe ao feito en si de que un mozo 
gai fose asasinado pola súa orientación sexual. 

Entidades como o Observatorio Coruñés contra a LGBTIfobia levaban anos alertando 
dunha escalada sen precedentes en violencia contra o colectivo. As agresións físicas 
multiplicábanse e cada vez acadaban maior gravidade. As mulleres trans nunca dei-
xaron de ser vítimas de violencia extrema e mesmo asasinatos e cada poucas sema-
nas saímos ás prazas a denunciarmos un novo feminicidio acontecido no país. 

O choque producido pola traxedia de Samuel e a conseguinte resposta social non foi 
froito de que, como no seu momento argumentaron certas feministas cínicas, a vida 
dun home gai teña máis valor que a das mulleres, nin de que a violencia que a causou 
fose substancialmente diferente doutras violencias cotiás que temos asumido. O que 
golpeou con tanta forza ao colectivo foi ver como esta ilusión de progreso linear da 
historia estalaba en mil anacos diante dos nosos ollos. 

Ninguén pensa que un feminicidio importe menos que un asasinato homófobo. Pero 
temos a esperanza de que, algunha vez, un feminicidio será o último. Tiñamos a 

esperanza de que, o que sería o último asasinato homófobo na Galiza, xa quedara 
atrás na historia. 

Foi así que persoas que levaban décadas fóra do armario, vivindo a súa vida con orgullo 
en todos os eidos, sendo felices, volveron de súpeto a ter pesadelos con ser vítimas de 
crimes de odio. As cicatrices deixadas no pasado pola LGBTfobia abriron de súpeto en 
canal. E as agresións verbais e físicas que levaban xa un par de anos repuntando no país 
colleron un novo significado na mente de vítimas e seres queridos. Todas podíamos ser 
o seguinte Samuel. Annie case o foi, cando, pasado a penas un mes do crime na Coruña, 
foi empurrada da muralla de Lugo embaixo. No momento de escribir este cadernos, 
seguimos a rexistrar novas agresións todos os meses.

A oposición aos avances sociais e políticos conquistados polo colectivo LGBT+, e, moi 
en especial, no caso das persoas trans e non binarias, é diversa e complexa. Atopa ex-
poñentes desde sectores ultracatólicos até organizacións comunistas, pasando por re-
ferentes históricas do feminismo ou persoas que, sen teren apenas información sobre 
a cuestión, escoitaron declaracións sobre a mesma que as levaron a preocuparse, en 
moitos casos desde unha posición honestamente ben intencionada.

Estas últimas tenden a centrarse na cuestión dos menores trans e a importancia da 
protección da infancia, moitas veces tomando como base loiadas ou desinformación 
publicadas en medios propagandísticos e contrarios á ética xornalística como o portal 
cristián Aletheia, o foro Stormfront (onde se xestaron en especial as loiadas de cariz an-
tisemita sobre o multimillonario Soros ou conglomerados farmacéuticos financiando o 
movemento LGBT+) ou o medio Quillet, vinculado á ultradereita. Estas publicacións son 
logo difundidas ou usadas como fonte para publicacións en medios xeneralistas para a 
súa mellor penetración en sectores politicamente diversos. Desta forma, circulan arti-
gos sobre como van comezar a realizarse cirurxías de reasignación xenital en menores 
e tratamentos de substitución hormonal en crianzas. Por suposto, nin estas cuestións 
son demandas reais do movemento LGBT+, nin están a ocorrer en ningún país en que 
se aprobaran leis que contemplan a autodeterminación de xénero, senón todo o con-
trario: a demanda das activistas de retirar o requisito de cirurxía para obter o cambio 
de nome e sexo supón unha redución nos incentivos para realizar estas operacións. Por 
outra banda, o que se expón non é dar a menores moi pequenos hormonas para que 
desenvolvan caracteres sexuais asignados ao outro sexo, senón facilitar a adolescentes 
en idade de atravesar a puberdade o acceso a bloqueadores hormonais que atrasen o 
desenvolvemento de caracteres sexuais secundarios. Así, este tratamento que é com-
pletamente reversíbel, compra tempo para que os menores poidan valorar de forma 

máis consciente e meditada con que tipo de corpo sentirán máis cómodos, evitando 
non só o sufrimento psíquico que produce a moitos o ver que o seu corpo comeza a ma-
nifestar uns cambios que lles producen disforia, senón tamén que pasen polo quirófano 
no futuro. Se nunca chegan a desenvolver peitos, non necesitarán unha mamoplastia; 
se nunca chega a baixarlles a voz, non necesitarán un raspado de cordas vocais.

Este tipo de cuestionamentos que buscan sobre todo o benestar dos menores son com-
prensíbeis no medio da marea de desinformación. Unha cuestión moi diferente son as 
críticas que toman como base a idea de que os dereitos das persoas trans son un perigo 
para as mulleres e unha ferramenta do sistema patriarcal. Estas críticas proveñen en 
certa medida dun sector do movemento feminista que, aínda que minoritario en núme-
ro e influencia nos movementos de base, ocupa posicións de poder e prestixio dentro 
da academia e a política. Pola posición de clase ocupada polas persoas consideradas 
referentes por esta corrente, non conceptualizan a loita feminista como un movemento 
de liberación que aspire a romper co sistema de xénero e superalo, senón como un 
modelo asistencialista que compense a discriminación actual das mulleres con medidas 
como a listas cremalleira, espazos segregados, cotas mínimas en xuntas directivas ou 
subvencións específicas para empresas lideradas por mulleres. Este feminismo do ‘teito 
de cristal’ oponse a un feminismo con perspectiva de clase, máis centrado en combater 
o ‘chan pegañento’ e entende estas medidas que deberían ser un simple parche como 
se fosen un fin en se mesmo. Desde esta óptica, é posíbel entender a retórica de que o 
feito de que facilitar a tramitación do cambio de nome e sexo rexistral sexa visto como 
un atentado contra as conquistas históricas do movemento feminista, entendéndoo 
como un subterfuxio para que homes ocupen estas posicións e obteñan estas axudas.

Con todo,  esta oposición non xorde do baleiro, senón que se enmarca dentro dun máis 
amplo repregamento cara ao fascismo do sistema capitalista global que leva xa décadas en 
crise severa. No discurso político de boa parte da dereita e extrema dereita occidental, está 
moi presente a preocupación por un incremento na diversidade étnica nos seus países. 
Gañan adeptos teorías da conspiración como a da Grande Substitución, que suxire que os 
partidos de esquerdas queren fomentar a entrada de persoas racializadas até superaren 
en porcentaxe poboacional as brancas, xa que as persoas migrantes tenden a votar maiori-
tariamente á esquerda. A inmigración, que fora promocionada en séculos anteriores para 
prover de man de obra barata as emerxentes economías capitalistas, pasa a ser vista como 
un perigo baixo a escusa de que as persoas do sur global teñen culturas incompatíbeis 
coa nosa. Os avances nas loitas feminista e LGBT+ son instrumentalizados mediante unha 
narrativa homonacionalista que suxire que a presenza de persoas de orixe africana, árabe 
ou latinoamericana supón un perigo para as nosas mulleres e persoas queer. 

Mentres o programa político do racismo occidental tenta bloquear a chegada de 
máis persoas racializadas, de maneira complementaria búscase promocionar o na-
cemento de máis bebés brancos. É neste marco en que emerxe unha nova ofensiva 
contra os dereitos reprodutivos das mulleres, con importantes retrocesos nos últi-
mos tres anos en países como os Estados Unidos, Polonia e Hungría. É este, tamén, 
un dos factores implicado na emerxencia de discursos e normativas que perseguen 
os dereitos das persoas trans. 

Ao analizarse ferramentas de propaganda antitrans como os libros Un daño irreversible 
ou Nadie nace en un cuerpo equivocado, pode verse unha forte división en como é 
presentado o suposto perigo da ‘ideoloxía de xénero’ dependendo de se se fala de per-
soas con pene ou persoas con vulva. Ao falar de mulleres trans, adoitan ser imaxinadas 
como adultas, con intereses espurios e unha forte compoñente sexual que impregna 
todas as súas decisións e actos. Ao falar de homes trans, pola contra, o habitual é 
presentalos como crianzas que hai que protexer do colectivo LGBT+ e das súas familias 
antes de que sexa demasiado tarde. O foco, neste caso, está en impedir unha transición 
médica que poida poñer en perigo a súa capacidade reprodutiva. O ‘dano irreparábel’ 
contra o que nos tentan previr é a incapacidade de ser nais, de producir unha nova 
cohorte de traballadores brancos para alimentar o sistema socioeconómico capitalista. 

A cisheteronorma, patriarcado, supremacismo branco, capitalismo e imperialismo 
son sistemas que non só se retroalimentan entre si, senón que forman parte dun 
todo e combater un sen ter en conta os demais suporía sacrificarse por unha revolu-
ción morta antes de nacer.

 Guía ilustrada de simboloxía

Triángulo rosa

O triángulo rosa invertido foi o símbolo que empregaron os nazis nos campos de 
concentración para marcar a homes gais e bisexuais, mulleres trans e outros grupos 
considerados ‘desviados sexuais’. Nos anos 70, cos inicios do movemento de libera-
ción gai moderno, este deseño foi recuperado e resignificado.

Triángulo negro
O triángulo negro invertido foi o símbolo que empregaron os nazis nos campos de 
concentración para sinalar as mulleres lésbicas e bisexuais, homes trans, traballado-
ras sexuais, persoas sen fogar, persoas xitanas e outros grupos considerados ‘antiso-
ciais’. Foi recuperado nos anos 70, xunto co triángulo rosa, como emblema de loita, 
en especial por parte das mulleres lésbicas.

Símbolo trans
Combinación dos símbolos de masculino (frecha), feminino (cruz) e andróxino (fre-
cha cruzada) nun único signo que foi reclamado pola comunidade trans como forma 
de representarse en conxunto.

Bandeiras do orgullo

Orixinal de 8 cores
Foi deseñada polo activista Gilbert Baker para a marcha do día da liberación gai de 
San Francisco no ano 1978 como unha alternativa ao triángulo rosa invertido. Se ben 
a resignificación de palabras e imaxes que foron utilizadas para atacar grupos opri-
midos ten unha grande forza como ferramenta política, as activistas da época consi-
deraron tamén importante buscar un xeito de se identificaren a si mesmas que non 
estivese manchado polo trauma da morte das súas devanceiras. Escolleuse o arco da 
vella pola súa vinculación co sentimento de alegría, sentimento que tamén escolle-
ron como nome, xa que a palabra inglesa gay significa orixinariamente ‘alegre’.

Moderna de 6 cores
O asasinato en novembro de 1978 en San Francisco de Harvey Milk, o primeiro po-
lítico abertamente gai en ser escollido para un cargo público en California, disparou 
a popularidade do deseño de Gilbert Baker como símbolo de comunidade e unión 
fronte á traxedia. Baker, que fabricaba as bandeiras a man enfrontouse a un desa-
bastecemento de tea rosa que o forzou a eliminar esta cor do deseño. En 1979, en 

honra a Harvey Milk, o concello de San Francisco pendurou bandeiras arco da vella 
dos farois da cidade. Para que o número de bandas fose par e poder despregar media 
bandeira a cada lado dos farois, Baker eliminou a banda azul celeste, chegando ao 
deseño de seis bandas que foi o popularizado a nivel mundial. 

Novas propostas: ‘Bandeira do progreso’
Nos últimos anos, activistas de grupos marxinados dentro do colectivo denuncia-
ron que a bandeira arco da vella pasara a ser identificada pola sociedade coas per-
soas LGBT+ máis asimilábeis por parte da sociedade, persoas cis brancas. A modo 
de protesta contra esta invisibilidade, foron emerxendo propostas que engadían á 
bandeira clásica novos elementos. Entre os máis populares están: unha banda negra 
para representar persoas que viven co VIH; unha banda castaña para representar 
persoas queer racializadas; bandas branca, rosa pastel e azul pastel para representar 
as persoas trans; e un círculo lila sobre fondo amarelo para representar as persoas 
intersexuais.

Outras bandeiras xa consolidadas e de uso habitual:

Bandeira lésbica co lábris
Até os anos 2000, o activismo lésbico empregou a bandeira arco da vella como pro-
pia, como moito sobrepoñendo sobre ela dous símbolos femininos para visibilizarse. 
Porén, co cambio do milenio, comeza a popularizarse o uso de bandeiras específicas 
para cada identidade dentro do colectivo. A que acadou maior difusión foi a deseña-
da por Sean Campbell combinando tres símbolos xa ben estabelecidos: o lábris, unha 
forma de machada de dous gumes foi vencellado desde a antigüidade coa fortaleza 
feminina, mediante figuras mitolóxicas como as amazonas e, a partir dos anos 70 foi 
adaptado polas feministas lésbicas como símbolo propio; o triángulo negro invertido, 
xa referenciado, foi a marca do réxime nazi para persoas asociais, entre elas as mulle-



Fundación Galiza Sempre / Ideas Impresas

· 74 ·

res lésbicas; e a cor lila ou lavanda foi asociada historicamente co colectivo LGBT+ en 
xeral. Cando o feminismo hexemónico sinalou as lesbianas como un perigo para a 
liberación das mulleres, popularizouse o termo de ‘ameaza lavanda’. Este termo foi 
rapidamente adaptado por numerosos colectivos de activistas lésbicas e segue a ser 
unha forma de representación popular na actualidade.

Bandeira lésbica moderna
Nos últimos anos, produciuse unha cooptación da bandeira lésbica co lábris por par-
te de grupos feministas trans-excluíntes (TERF), que levou moitas mulleres a ollala 
con reparo e ter medo de seren vencelladas con grupos de odio por usala. É neste 
contexto que nacen un grande número de propostas alternativas, das cales a que 
acaba por impoñerse é a chamada ‘bandeira laranxa’. Xorde da combinación de dúas 
bandeiras: a das lipstick lesbians (lesbianas femininas) e a das butch lesbians (lesbia-
nas masculinas), dúas bandeiras que foran creadas seguindo a estela de comunida-
des gais como a dos ‘osos’ que empregaban este tipo de simboloxía como forma de 
empoderamento. Existen a versión de sete bandas e unha simplificada con cinco, que 
son usadas indistintamente sen cambiar o significado simbólico.

Bandeira bisexual

Bandeira trans

Bandeira non binaria

Bandeira asexual

Bandeira intersexual



Aturuxos de liberdade: historia do movemento LGBT+ organizado na Galiza

· 77 ·

 Glosario

Acrónimo: se ben, nun primeiro momento, o activismo queer levou por nome ‘movemento de liberación 
gai’, sendo este ‘gai’ un termo paraugas para facer referencia a todas as disidencias sexuais e de xénero, a 
posterior asimilación da identidade gai coa dos homes homosexuais fixo necesario falar de ‘movemento 
de liberación gai e lésbico’. As identidades bisexual e trans, que durante boa parte do século XX foron 
como subconxuntos de gais e lesbianas, pasaron co tempo a entenderse como identidades con status 
de seu e, polo tanto, comeza a empregarse o acrónimo LGBT para falar do colectivo. No caso do Estado 
Español, a Federación Estatal de Asociacións Gais e Lésbicas incluirá as persoas trans a finais dos anos 90, 
mais non engade as persoas bisexuais ao seu nome até 2007. Por esta razón, mentres que no resto do 
mundo se tende a xuntar as sexualidades (LGB) e despois a identidade de xénero (T), no Estado Español 
popularízase a orde LGTB. Na Galiza, Catalunya e Euskal Herria rexeitase este acrónimo por entenderse 
unha mostra de bifobia, optando por usar a orde internacional LGBT. Dependendo do caso, poden enga-
dirse outras siglas ao acrónimo para falar de cuestións concretas non recollidas nas catro letras clásicas, 
como poden ser o I de intersexual, o A de asexual, o Q para queer, ou o + para aglomerar todas as demais 
identidades disidentes coa norma sexoxenérica. Non existe un ‘acrónimo correcto’: empregarase un ou 
outro dependendo de a que colectivos concretos se queira facer referencia. 

AMX/SGA (atraíde polo mesmo xénero / same-gender attracted): categoría en que se xuntan as persoas 
homosexuais e persoas bisexuais de todos os xéneros.

Andróxino/a/e: persoa cunha expresión de xénero que non é nin tipicamente masculina nin tipica-
mente feminina.

Aquíleo: termo paraugas de recente cuñaxe e de uso limitado para referirse ao conxunto de homes AMX. 
Así, incluiría nun mesmo termo homes gai e homes bisexuais. O termo equivalente no caso de mulleres 
AMX é sáfica.

Armario (estar no-): situación en que as persoas LGBT+ se atopan antes de faceren patente a súa orienta-
ción sexual ou identidade de xénero. Cada vez que unha persoa LGBT+ entra nun ambiente novo (posto 
de traballo, grupo de amigos, etc.), atópase novamente no armario debido á cisheteronorma que leva a 
asumir que calquera persoa non visibilizada como LGBT+ é cisheterosexual.

Asexualidade: característica das persoas que experimentan baixa ou nula atracción sexual. Unha persoa 
pode ser heterosexual, homosexual ou bisexual e ao mesmo tempo asexual, xa que estas identidades 
son posicionamentos políticos que van alén da pura atracción sexual e non dependen da súa intensidade.

Asignación de xénero: categorización inicial dunha persoa nunha das dúas categorías posíbeis dentro do 
binarismo de xénero (home ou muller), normalmente en base á aparencia dos seus xenitais externos. No 
caso de ter estes unha aparencia non directamente asignábel a unha das dúas categorías, estes xenitais 

adoitan ser mutilados para facelos parecerse a un pene ou unha vaxina segundo o caso, sen ter sempre en 
consideración o permiso ou o coñecemento dos da familia para realizar a intervención.

Atracción: interese que manifesta unha persoa por outra e que se presenta en tres formas principais, 
nomeadamente: atracción sexual, atracción sensual e atracción romántica. A atracción sexual caracte-
rízase polo interese en manter relacións sexuais (non necesariamente coitais); a atracción sensual, pola 
súa parte, implica o interese en manter un contacto íntimo non sexual (caricias, bicos, durmir xuntos...); 
e a atracción romántica reside no interese en manter unha relación sentimental. Non é necesario que se 
presenten os tres tipos de atracción para definir a orientación sexual. As persoas asexuais, asensuais ou 
arrománticas son, ao mesmo tempo, heterosexuais, homosexuais ou bisexuais.

B = Bi/bisexual: orientación sexual dunha persoa que se sente atraída tanto polo seu propio xénero como 
por outros.

Bifobia: violencia especifica que sofren as persoas bisexuais polo feito de o seren, provindo da interacción 
específica que nelas se dá entre homofobia e monosexismo. Adoita proceder tanto de persoas cishe-
terosexuais como de persoas LGBT+ e mediante a invalidación e invisibilización sistemáticas dificulta a 
integración deste grupo no colectivo.

Binarismo de xénero: sistema sociocultural no cal, social e politicamente, só son recoñecidos dous xéne-
ros, cada un cos seus roles, aparencias e normas específicas. A cultura occidental é binarista, mais outras 
non necesariamente.

Bloqueadores hormonais: substancias que se administran menores trans para evitar o efecto que producirían 
no seu corpo as hormonas sexuais a partir da adolescencia, para facilitar posteriormente a súa transición.

Butch: termo inglés que define a persoas (maioritariamente mulleres lésbicas) que performan un tipo de 
masculinidade que lles é propia e que non debe equipararse coa masculinidade dos homes. Pode traducir-
se como ‘marimacho’, mais ambas palabras teñen connotacións distintas.

Capitalismo rosa: dimensión do sistema capitalista baseada na mercantilización e despolitización da loita, 
simboloxía e espazos pertencentes ao colectivo LGBT+.

Caracteres sexuais: conxunto de manifestacións anatómicas e fisiolóxicas afectadas pola acción das hor-
monas sexuais. Distínguense os caracteres sexuais primarios (os órganos xenitais) e os secundarios: pilosi-
dade (pelo corporal, como a barba), adiposidade (cantidade e localización da graxa corporal), crecemento 
mamario, formación de tecido muscular, etc.

Cis/Cisxénero: persoa cuxo xénero corresponde co que lle foi asignado ao nacer. Unha persoa intersex 
pode ser cisxénero se o xénero co que se identifica é o mesmo que lle foi asignado.

Cishet/Cishetero(sexual): persoa cisxénero e heterosexual, categoría politicamente antagónica a LGBT+.

(Cis)Heteronorma: sistema social no cal só se acepta como forma de vida válida e produtiva a das persoas 
cisheterosexuais, castigando de forma violenta calquera desvío con respecto a esta forma de vida. Non 
só actúa sobre a orientación sexual e a identidade de xénero, senón tamén sobre as normas sociais de 
comportamento e expresión de xénero, a estrutura familiar, os afectos, ou os sistemas médico, educativo 
e xudicial, entre outros.

(Cis)Heteronormativo: dise daquilo que asimila e perpetúa a (cis)heteronorma. Nótese que non é unha 
característica exclusiva das persoas cisheterosexuais, xa que a miúdo as persoas LGBT+ se achegan ao 
estabelecido pola heteronorma para evitaren ser vítimas de LGBTfobia.

Cisnorma: dimensión da cisheteronorma que dificulta e/ou castiga a existencia de persoas cuxo xénero 
non coincide co asignado. Actúa de maneira violenta, adoptando formas como a transfobia ou a rixidez 
nas normas de xénero, que se manifesta en forma de violencia cara ás persoas non binarias, ou incluso 
cara ás persoas cis que teñan unha expresión de xénero non normativa. 

Cissexismo: sistema de actitudes, valores, nesgos e discriminación que supedita as persoas cis sobre as 
persoas trans, colocándoas nunha posición de alteridade.

Construto social: toda norma, estrutura ou artefacto creado mediante unha convención por parte da 
sociedade e que ten un efecto directo sobre a realidade e a vida das persoas debido a que a sociedade no 
seu conxunto actúa en base á súa existencia.

Cuir/Queer: termo de orixe inglesa cun significado inicial de ‘estraño’ que, co tempo, adopta o cariz máis 
negativo de ‘desviado’ e ‘sospeitoso’. En relación co colectivo, foi un termo usado como insulto dirixido 
cara a persoas socialmente identificadas como homes demasiado femininos (principalmente homes gais 
con pluma e mulleres trans). O termo foi reapropiado nas últimas décadas do século XX polos movemen-
tos LGBT+ anglófonos como resposta aos movementos LGBT+ (maiormente G) hexemónicos e cishetero-
normativos. O termo tamén dá nome a un conxunto de correntes de teoría crítica postestruturalista  apli-
cadas ao xénero e á sexualidade. A ambigüidade do termo permitiu que o seu uso moderno reapropiado 
inclúa outras subxectividades “desviadas” das normas sociais, como as persoas no espectro asexual, en 
relacións non monógamas, discapacitadas, neurodiverxentes, e demais grupos marxinados.

Desconstrución: aplicado a unha persoa, é o proceso que leva superación de elementos culturais (funda-
mentalmente negativos) adquiridos durante o proceso de socialización. Sobre todo, úsase para falar da 
eliminación de prexuízos machistas, racistas, LGBTfobos… Nese senso, unha persoa desconstrúe o seu ma-
chismo na medida en que interioriza que os prexuízos que ten contra as mulleres son falsos. Isto vai un paso 
máis alá que simplemente aprender a nivel teórico que estes prexuízos son falsos, ao implicar unha interio-
rización profunda destas nocións. Cando falamos da ‘desconstrución’ dun texto, referímonos a unha práctica 
de lectura que implica unha análise profunda do mesmo, extraendo del os subtextos ideolóxicos e culturais.

Demisexualidade: dentro do espectro asexual. Son persoas que só desenvolven desexo sexual cara per-
soas cas que manteñen un vinculo afectivo. Ao mesmo tempo estas persoas tamén son heterosexuais, 
homosexuais ou bisexuais segundo cara quen estea dirixido o seu desexo.

Disforia de xénero: a disforia é por definición o oposto á euforia e, no caso da disforia de xénero, refírese 
ao sentimento de incomodidade que induce a sociedade nas persoas trans por teren un corpo ou unha 
expresión de xénero que non se corresponde co ideal para o seu xénero, senón que deixa ver cal foi o seu 
xénero asignado. Este sentimento non se pode universalizar, xa que cada persoa trans o vive de xeito di-
ferente e a miúdo depende do momento, con picos de incomodidade extrema en certas situacións, como 
pode ser ao mudar a roupa en vestiarios deportivos.

Drag (king/queen): performance de carácter artístico ou para o entretemento no cal se realiza unha tea-
tralización das expresións de xénero masculina (drag king) e feminina (drag queen), a miúdo por parte de 
persoas que non pertencen a dito xénero (máis non sempre, xa que moitas mulleres trans se caracterizan 
como drag queens e homes trans como drag kings). Adoita acompañarse con espectáculos de baile ou lip 
sync (simulación de canto mentres soa música en playback). Esta teatralización non debería caer nunca na 
parodia ou burla do xénero performado, sobre todo no caso do xénero feminino.

Endosexual: persoa cuxos caracteres sexuais primarios e secundarios son coherentes cun ou outro sexo 
dentro da concepción binarista da diferenza sexual. Sería o termo oposto a intersexual.

Expresión de xénero: existen unha serie de marcadores externos do xénero en base aos ideais sociais que 
existen de homes e mulleres que, en principio, poden ser adoptados por calquera independentemente do 
seu sexo-xénero. Por exemplo, o cabelo longo, os vestidos ou a maquillaxe son marcadores femininos e, polo 
tanto, unha persoa que use estes elementos, sexa home ou muller, terá unha expresión de xénero feminina. 

G = Gai/Gay: orientación sexual dun home (ou, nalgúns casos, persoa non binaria) que se sente atraído 
exclusivamente por homes e por certas persoas non binarias. Esta ‘exclusividade’ da atracción é relativa 
e historicamente continxente, xa que, até hai décadas, os homes bisexuais eran vistos como un subgrupo 
dentro do colectivo gai. É un termo de orixe francesa que se pode traducir como ‘alegre’, e que foi escollido 
como endónimo por activistas que consideraban ‘homosexual’ como un termo medicalizado e pexorativo.

Heterosexismo: sistema de actitudes, valores, nesgos e discriminación que supedita as persoas heterose-
xuais sobre as persoas non heterosexuais, colocando as segundas nunha posición de alteridade.

Heterosexual: orientación sexual dunha persoa que se sente atraída por outro xénero máis non polo 
propio.

Homofobia: violencia estrutural que sofren as persoas que se senten atraídas por persoas do seu mesmo 
xénero, xa sexan bisexuais, gais ou lésbicas. Esta violencia pode tomar moitas formas, desde a física e 
psicolóxica directas, como pode ser o bullying, até a violencia de ter que finxir ser heterosexual para evitar 
as violencias directas, ou o autoodio producido polos valores homófobos que nos inculca a sociedade.

Homonacionalismo: uso estratéxico dos avances en dereitos do colectivo LGBT+ en países occidentais 
como ferramenta de propaganda e lexitimación de superioridade sobre outros estados e culturas, pro-
movendo así o imperialismo occidental e o supremacismo branco mediante a instrumentalización do co-
lectivo LGBT+.

Homonormatividade: normas de conduta e de expresión de xénero que as persoas LGBT+ son forzadas a 
acadar co fin de seren aceptadas pola sociedade. Esta imposición realizase tanto desde fóra como desde 
dentro do colectivo, especialmente por parte dos membros brancos e de clase acomodada.

Homoparental: unidades familiares conformadas por parellas (ou outras formas de relación alén da mo-
nogamia) de persoas do mesmo xénero, con ou sen crianzas ao seu cargo.

Homosexual: termo paraugas co que se define a persoas atraídas polo seu mesmo xénero, principalmente 
gais e lésbicas. Porén, por considerarse un termo medicalizado e con connotacións pexorativas, non adoi-
ta ser empregado polo propio colectivo.

Hormonas sexuais: substancias bioquímicas responsábeis do desenvolvemento dos carácteres sexuais. 
Entre as de maior relevancia atópanse a testosterona, a proxesterona ou o estradiol. Todos os seres hu-
manos posúen estas hormonas en distinta proporción. Unha predominancia da testosterona durante a 
xestación leva ao desenvolvemento de testículos no feto e unha predominancia da proxesterona leva ao 
desenvolvemento de ovarios. Estes órganos constitúen dous extremos dun continuo que contempla un 
grande número de posibilidades intermedias.

HSH: homes que teñen relacións sexuais con homes. Non implica atracción, polo que, por exemplo, un 
home heterosexual que ten relacións sexuais con homes por diñeiro tamén formaría parte deste grupo. 
Esta etiqueta é empregada sobre todo en discursos médicos, en especial cando se fala do VIH e outras ITS.

I = Intersex: persoa cuxos caracteres sexuais non poden ser adxudicados de xeito claro a un dos dous 
sexos que recoñece a ciencia médica, xa sexa porque presenta tanto caracteres considerados masculinos 
como femininos, sexa por posuír algunha forma intermedia entre ambos.

Identidade de xénero: relación dunha persoa co seu xénero: se se trata do mesmo que lle foi asignado a 
súa identidade de xénero, é cis e se non coincide, é trans. En casos en que a relación da persoa co xénero 
é máis complexo e non pode categorizarse nestes dous termos, como alternativa úsase XNC.

Lectura: acción mediante a cal se analiza a unha persoa para categorizala, por exemplo, nunha categoría 
de xénero. ‘Lido home’ ou ‘lida muller’ non son categorías estáticas e poden variar dependendo de quen 
estea a le, ou da aparencia que mostre a persoa lida nese momento, polo que non son identidades nin 
categorías políticas útiles. A miúdo, as persoas cunha expresión de xénero andróxina son lidas tanto como 
home como muller dependendo da ocasión e moita xente dubida en cal das categorías mentais metelas.

L = Lésbica: orientación sexual dunha muller (ou, nalgúns casos, persoa non binaria) que se sente atraída 
exclusivamente por mulleres e por certas persoas non binarias. Esta ‘exclusividade’ da atracción é relativa 
e historicamente continxente, xa que, até hai décadas, as mulleres bisexuais eran vistas como un subgrupo 
dentro do colectivo lésbico.

Lesbofobia: violencia específica que sofren as mulleres lésbicas. É unha violencia dada pola combinación 
da homofobia e a misoxinia. O feito de as mulleres lésbicas seren inaccesíbeis para os homes heterose-
xuais fainas foco dunha especial violencia por parte destes homes. Así, a hipersexualización as relacións 
sáficas sería unha das formas en que se presenta esta violencia.

LGBTfobia: violencia exercida contra o colectivo LGBT+ por ser LGBT+. Pode subdividirse nos seguintes 
tipos: afectiva, cognitiva, condutual, liberal, e estrutural.

-afectiva: Consiste na existencia de sentimentos negativos cara ao colectivo LGBT+.

-cognitiva: Consiste na existencia de ideas, crenzas e prexuízos negativos sobre o colectivo LGBT+.

-condutual: Consiste na existencia de actitudes e condutas negativas dirixidas contra o colectivo LGBT+.

-liberal: Consiste na discriminación das membros do colectivo LGBT+ que non se axeitan á cisheteronorma.

-institucional: Consiste en todas as formas en que as institucións violentan, exclúen ou invisbilizan o 
colectivo LGBT+

-estrutural: Consiste en todas as barreiras estruturais que impón a sociedade no seu conxunto e impiden 
a igualdade de dereitos entre persoas LGBT+ e cisheterosexuais.

Marica: termo derivado do nome María co cal se facía referencia a homes con atributos femininos. Orixi-
nalmente foi despectivo e posteriormente sería reapropiado por parte do colectivo LGBT+. Na actualida-
de, emprégase principalmente como sinónimo de gai, a miúdo nun sentido máis radical e ideoloxizado. 
Mais, nun sentido amplo, tamén pode incluír homes bi, mulleres trans e persoas NB. Ao ser un termo 
reapropiado, non debe ser nunca usado por parte de xente non marica.

Medicalización: trátase da vinculación a procesos médicos de cuestións que non o requiren. Fálase da 
medicalización dos corpos das persoas trans por feitos como o requirimento dun ano de hormonación ou 
dunha operación de reasignación de sexo para poderen obter un cambio no documento de identidade. 
Cabe salientar que este proceso de hormonación dun ano produce a esterilidade das persoas trans. Esta 
medicalización non só a exerce a administración pública, senón toda a sociedade, ao considerar menos 
validas ou menos reais as persoas trans que deciden non hormonarse ou operarse.

Monosexismo: sistema de actitudes, valores, nesgos e discriminación que supedita as persoas atraídas 
por un só xénero (lésbicas, gais e heterosexuais) sobre as persoas bisexuais, colocando as segundas nu-
nha posición de alteridade.

MSM: Mulleres que teñen relacións sexuais con mulleres. Non implica atracción, polo que, por exemplo, unha 
muller heterosexual que ten relacións sexuais con mulleres por diñeiro tamén formaría parte deste grupo.

NB (Non Binarie): persoa cuxa asimilación e internalización do xénero non foi propiamente masculina nin 
femenina e polo tanto a súa identidade de xénero non coincide coa que lle foi asignada ao nacer pero 
tampouco se sentiría identificade co outro xénero binario.

Neopronomes: o colectivo LGBT+ adoita xogar co uso dos pronomes para reivindicar a súa diverxencia da 
norma: desde homes gais usando o pronome ela a mulleres butch que se tratan en masculino, a toda a 
grande variedade de usos que se dan entre as persoas NB. Ademais dos clásicos el e ela, están comezando 
a popularizarse novos pronomes sen marca de xénero que denominamos neopronomes. Exemplos en 
lingua galega serían ele, calco do elle castelán ou, máis recentemente, eli e elu, especialmente en norma 
reintegrada para non coincidir co ele masculino portugués. 

Operación de reasignación de sexo: non se trata dunha única operación, senón que engloba moitas posí-
beis operacións que non todas as persoas trans desexan realizar. Entre elas están a mastectomía (retirada 
das mamas), vaxinoplastia (formación de unha vaxina), histerectomía (retirada do útero), entre outras.

Orientación sexual: a palabra ‘orientación’ fai referencia a cara onde se dirixe o desexo dunha persoa: 
en base a se sente atracción duradeira polo seu propio xénero, por outros, ou por ambos grupos, a súa 

orientación será homosexual, bisexual ou heterosexual. Esta orientación non é estática e pode mudar ao 
longo da vida. Tampouco se pode considerar como unha categoría intrínseca á persoa, senón que máis 
ben é unha posición en que é colocada pola sociedade en base aos seus afectos. Por esta razón, é habitual 
non sentirse 100% cómoda ou identificada cunha destas tres orientacións sexuais.

Oso: comunidade dentro do colectivo gai que xorde como contraposición ao ideal hexemónico do corpo 
gai como canonicamente guapo, delgado e depilado, invisibilizador doutras corporalidades e desexos. 
Posteriormente, a incorporación da hipermasculinidade e a creación dun novo canon de beleza dentro 
do prototipo de oso derivou en discursos e prácticas homófobas e plumófobas, excluíndo, en moitas oca-
sións, osos gordos non musculados ou osos efeminados, os cales foran unha base da comunidade nos 
seus inicios.

Ovo: ‘ser un ovo’ ou ‘estar no ovo’ son expresións empregadas polo colectivo trans para denominar a 
persoas trans que aínda non se decataron, aínda non asumiron, ou aínda non contaron a ninguén que 
son trans.

Pansexualidade: orientación sexual dunha persoa que, como ocorre no caso da bisexualidade, se sente 
atraída tanto polo seu propio xénero como por outros. Mentres que algunhas persoas usan ambos termos 
indistintamente, outras só se senten cómodas dun dos dous. É un termo que xera grande controversia 
dentro do colectivo LGBT+, posto que parte das persoas que o reivindican empregan argumentos bifóbicos 
e/ou transfóbicos para separalo da bisexualidade. Por outra banda, é un termo defendido por sectores do 
colectivo Non-Binario, posto que as etiquetaxes clásicas están desenvoltas desde unha perspectiva binaria 
e non se aplican á súa realidade. 

Passing: capacidade de ser percibido como X. Adoita usarse para falar de persoas trans, as cales teñen cis-
passing cando poden ser percibidas como persoas cis por xente que non sabe que son trans, mais tamén 
no caso de persoas LGB que ocultan a súa pluma para semellaren heterosexuais.

Patoloxízación: consiste en tratar como se fose unha enfermidade algo que non o é. O feito de que a 
transexualidade se recolla nos manuais de psiquiatría xunto coa depresión o a esquizofrenia é un feito 
patoloxizante.

Patriarcado: sistema social no cal a humanidade está dividida en dúas clases antagónicas, homes e mulle-
res, e no cal a clase dos homes está nunha situación de poder sobre a das mulleres.

Performatividade: teoría antiesencialista que afirma que a identidade non corresponde a unha realidade 
natural e inmutábel, senón que responde a nocións construídas socialmente.

Pinkwashing: instrumentalización do colectivo LGBT+ e da súa loita para dar unha imaxe de defensa dos 
dereitos humanos mentres que se viola estes dereitos noutros ámbitos. O exemplo máis paradigmático é 
o do Estado de Israel.

Pluma: características condutuais e performativas comúns identificábeis cun colectivo que sinalan os seus 
membros como parte do mesmo. Certas mostras de feminidade en homes gais/bisexuais e masculinidade 
en mulleres lésbicas/bisexuais son as máis visíbeis, mais tamén se fala de ‘pluma trans’.

Reapropiación: denomínase así o feito de usar para nomearse a unhe mesme con orgullo unha palabra 
que foi utilizada historicamente como insulto contra o colectivo ao cal se pertence.

Sáfica: muller que se sente atraída por mulleres (mulleres SGA/AMX). Esta categoría inclúe tanto mulleres 
lésbicas como mulleres bisexuais.

Saír do armario: visibilizarse a unha mesma como LGBT+. A pesar da concepción de que a saída do arma-
rio ocorre nun único momento na vida dunha persoa, debido á cisheteronorma, a saída do armario é un 
proceso que nunca se completa, posto que, cada vez que se entra nun ambiente novo, todo o mundo vai 
supoñer a cisheterosexualidade e será necesario volver a visibilizarse como LGBT+.

Sexo: é un construto social que divide a humanidade en dous grupos aos cales se supoñen certas carac-
terísticas biolóxicas comúns (hormonas sexuais predominantes, par sexual cromosómico e caracteres 
sexuais primarios e secundarios). Nestes grupos, fórzase a entrada de todas as persoas que posúen carac-
terísticas mixtas para facer ver que a división é xustificada porque os grupos son coherentes. Na realidade, 
a bioloxía humana é moito máis complexa, dándose infinitas combinacións de hormonas, xenes e aspecto 
externo, proba do cal son as persoas intersexuais ou as persoas trans. Esta división en dous falsos grupos 
herméticos xustifica historicamente a división sexual do traballo, relegando o grupo que (na súa maioría) 
posúe útero fértil nalgún punto da súa vida ao papel de coidador e servidor do grupo dominante.

Sexo/Xénero asignado: sexo-xénero que se asigna aos bebés ao nacer en función da aparencia dos seus 
xenitais externos. 

Sexo cromosómico/par sexual: par de cromosomas de forma característica (XX ou XY na maioría dos 
casos, mais existen outras variantes) que, salvo excepcións, promoverán a dominancia dunha das hormo-
nas sexuais (testosterona ou proxesterona e estradiol), promovendo o desenvolvemento dos caracteres 
sexuais primarios e secundarios asociados a dita hormona.

Socialización: proceso que travesa todo ser humano criado en sociedade mediante o que un individuo 
chega a construírse como persoa. Consiste na asimilación de caracteres, regras e usos culturais propios 
da cultura ou culturas ás cales se ve exposto. Esta socialización vén mediada pola educación, mais non se 
limita a esta, xa que os individuos a adquiren tamén de xeito pasivo mediante a observación e interaccións 
social, xa sexa de xeito positivo, asimilándoos tal e como dita a sociedade, xa sexa negativo, construíndose 
en oposición ás normas e caracteres predominantes.

Terapia de hormonación: consiste na aplicación de hormonas co obxectivo do desenvolvemento de carac-
teres sexuais asociados á hormona aplicada.

T = Trans: persoa cuxo xénero non coincide co que lle foi asignado ao nacer. Emprégase como termo pa-
raugas, xa que a división entre persoas ‘transexuais’ e persoas ‘transxénero’ segundo se tiveron acceso a 
tratamento hormonal ou cirurxías é denunciada polo activismo como un xeito violento e clasista de xerar-
quizar as persoas trans. En particular, está desaconsellado o uso da palabra ‘transexual’ por ser un termo 
fortemente medicalizado e estigmatizante.

Transfobia: violencia específica que sofren as persoas trans. Tanto poden ser violencias máis visíbeis, 
como a física e psicolóxica, como violencias que o resto da sociedade non percibe, como a violencia ins-
titucional ou a violencia médica. Esta violencia provén da cisnorma e exerce a función de perpetuar a 
sociedade patriarcal e a dominación da muller, imposibilitando o tránsito entre as dúas clases sociais que 
existen en base á diferenza sexual, deste xeito validándoas e xustificando a súa existencia como natural 
e esencial.

Transmisoxinia: violencia específica que sofren as mulleres trans que resulta da intersección de misoxinia e 
transfobia. Leva a unha serie de violencias que non sofren nin todas as mulleres nin todas as persoas trans.

Transicionar: proceso polo que pasan as persoas trans para viviren acorde ao seu xénero e non o xénero 
que lles asignaron. Esta transición significa algo diferente para cada unha, podendo implicar cirurxías, 
hormonación, cambios na vestimenta e peiteado ou ningún destes cambios. Pode dicirse que quen real-
mente transiciona é o ambiente desa persoa, pasando a recoñecer o seu verdadeiro xénero e tratándoa 
en consecuencia.

Travestí (Cross-dresser): persoa que viste coa roupa asignada a outro xénero. En América Latina, este 
termo úsase tamén para falar de persoas trans, sendo este desde a súa óptica un termo non medicalizado 
e que evidencia a performatividade do xénero.

Xénero: construto social que xorde como consecuencia histórica da separación da humanidade en dous 
sexos. As diferentes vivencias, os distintos roles asignados para os dous grupos crean unha serie de expe-
riencias vitais que son comúns a todos os membros de cada grupo, mais diferentes entre ambos colecti-

vos. Tamén se xeran relacións de poder entre estes grupos sendo as mulleres historicamente oprimidas 
polos homes. Así, o xénero será, ao mesmo tempo, a identidade que se crea en base á posición de poder 
no eixo de opresión patriarcal e o sistema social que perpetúa esa distribución do poder. En moitas cultu-
ras non eurobrancas, con estruturas sociais máis complexas en canto á separación sexual do traballo e ás 
clases sociais, hai máis de dous xéneros recoñecidos pola sociedade. 

XNC (xénero non conforme): este termo, ou máis comunmente as siglas inglesas GNC (gender non-confor-
ming), denomina as persoas que teñen unha relación complexa co seu xénero, identificándose con el en 
certa medida, máis saíndo da normatividade. Un exemplo paradigmático son as mulleres butch.

+: carácter engadido a miúdo ao final do acrónimo LGBT+ que fai referencia a todas aquelas persoas que, 
sen seren cisheterosexuais, tampouco se senten representadas polo resto de siglas.

As autoras son activistas LGBT+, militantes nacionalistas e investigadoras académi-
cas. As dúas son membros desde a súa fundación da Rede Galega de Estudos Queer 
e do espazo de pensamento crítico galego Clara Corbelhe, onde exercen funcións 
dentro do comité de redacción.

Xandre Garrido López (A Estrada, 1991) Biólogo, antropólogo en formación e dou-
torando en Educación na Universidade de Santiago de Compostela, cun proxecto 
de tese sobre a reprodución social da LGBTfobia. Milita no nacionalismo desde os 
16 anos, pasando polos movementos xuvenil, estudantil e internacionalista. Foi un 
dos integrantes do colectivo Queerpostela e impulsou a fundación de Avante LGBT+, 
onde, na actualidade, forma parte da Coordinadora Nacional como Responsábel de 
Organización. 

Daniela Ferrández Pérez (Almoradí, País Valencià, 1988) Galega de adopción e co-
razón. Doutora en Historia Contemporánea pola Universidade de Santiago de Com-
postela (2020), é investigadora posdoutoral no eido da Historia e a Memoria da di-
sidencia sexual na Galiza Contemporánea. En 2022 publicou A defunción dos sexos: 
disidentes sexuais na Galiza contemporánea (Xerais), obra que gañou o Premio Follas 
Novas de Ensaio en 2023. Nestes anos, desenvolveu diferentes proxectos de divulga-
ción e recuperación destas memorias. É, desde nova, activista pola recuperación da 
memoria antifascista, e, en paralelo, activista trans que ten colaborado con diferen-
tes asociacións LGBT+ do país. 

